
ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

Дыгъуасэ

КъБР-м и Iэтащхьэм и Ад ми ни ст рацэм жэщ-
ми махуэми щолажьэ кор руп цэм пэщIэтыным 
теу  хуауэ пIэщIэгъуэкIэ цIыху хэр здэ псалъэ  хъуну 
те лефонхэр: 8(8662) 40-89-70, 40-34-32.

Гу  зылъытапхъэ

УзэпэгэкIыр  къопэгэкIыж.
Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ

Маринэщ.

ПщIэ зыхуэсщI Хьэутий Хьэзрит и къуэ!
Уи ныбжьыр илъэс 70 зэрырикъумкIэ си гум къыбгъэдэкIыу сынохъуэхъу. Кавказым 

щыщ цIыхухъум дежкIэ ар IущыгъэкIэ гъэнщIа лIыфIыгъуэ ныбжьщ, IуэхуфI куэдрэ 
текIуэныгъэщIэхэмрэ къыпэзыгъаплъэщ. 

Уэ илъэсипщI бжыгъэ хъуауэ хьэлэлу Хэкум, укъызыхэкIа лъэпкъым уахуолажьэ. 
Къыппэщылъ гъуэгуанэри нэхуу, ехъулIэныгъэхэмкIэ гъэнщIауэ щрырет, сыт хуэдэ 
Iуэхуми ехъулIэныгъэхэр къыщыпхьу, жэрдэмыщIэхэр гъащIэм хэппщэфу улэжьэну 
си гуапэщ! Сынохъуэхъу узыншагъэ быдэ уиIэну, псэкIи IэпкълъэпкъкIи ужану илъэс 
куэдкIэ упсэуну, ди Хэкушхуэмрэ дыщалъхуа щIыналъэмрэ яфI зыхэлъ Iуэхухэр къо-
хъулIэну!

КЪАНОКЪУЭ Арсен,
КъБР-м и гъэзэщIакIуэ властым и лIыкIуэу

ФедерацэмкIэ Советым хэт, ЩIэныгъэхэмкIэ
Дунейпсо Адыгэ (Шэрджэс) Академием и

президентым и къалэнхэр пIалъэкIэ зыгъэзащIэ

Къэбэрдей-Балъкъэрым и Iэтащхьэ 
КIуэкIуэ Казбек накъыгъэм и 25-м ири-
гъэкIуэкIащ Стратегие зыужьыны-
гъэмрэ лъэпкъ проектхэмкIэ советым и 
зэIущIэр.

ЗЭХУЭСЫМ щызэхалъхьэжащ лъэпкъ 
проектхэм къыщыгъэлъэгъуахэр гъэзэ-
щIэ ным теухуауэ 2020 гъэм Къэбэрдей-
Балъкъэр Республикэм щызэфIагъэкIа-
хэр икIи зыхуагъэувыжахэм ящыщу ды-
зэрыт илъэсым и япэ мазэхэм зрагъэхъу-
лIахэр.

ЗэIущIэм зыщыхэплъэну яубзыхуа Iуэху-
хэр зэпкърахыу абы къыщыпсэлъащ 
 КъБР-м и Правительсвэм и УнафэщI 
 Мусуков Алий, КъБР-м и Правительст-
вэм и УнафэщIым и япэ къуэдзэ  Къуныжь 
МуIэед, КъБР-м и Правительствэм и 
УнафэщIым и къуэдзэ Хъубий Марат, 
 КъБР-м экономикэ зыужьыныгъэмкIэ и 
министр Рахаев Борис, КъБР-м бжыгъэр 
зи лъабжьэ зыужьыныгъэмкIэ и министр 
Ащхъуэт Ислъам.

Зэхуэсым хэтащ КъБР-м и Парламен-
тым и УнафэщI Егоровэ Татьянэ, Урысей 
Федерацэм и Президентым и полномоч-
нэ лIыкIуэу КИФЩI-м щыIэм и аппаратым 
КъБР-м къегъэщIылIа и федеральнэ ин-
спектор нэхъыщхьэ Мэкъуауэ Тимур, ми-
нистрхэр, муниципальнэ зэгухьэныгъэ-
хэм я щIыпIэ администрацэхэм я Iэта-
щхьэхэр, кIэлъыплъакIуэ, къэпщытакIуэ 
органхэм, жылагъуэ зэгухьэныгъэхэмрэ 
еджапIэ нэхъыщхьэхэмрэ я унафэщIхэр.

КIуэкIуэ Казбек къыхигъэщащ лъэпкъ 
проектхэр гъэзэщIэныр, илъэс кIуами 
хуэдэу, щIыналъэ властым и къудамэ псо-
ми я дежкIэ япэ игъэщыпхъэ Iуэхухэм 
ящыщу къызэрынэжыр икIи Советым и 
къалэныр - абы кърикIуахэр зэпэлъы-
тынымрэ лэжьыгъэр зэрекIуэкIымрэ и 
нэIэ тригъэтынырщ. «Гулъытэншэу къэб-
гъанэ хъуну а лэжьыгъэм зыри хэткъым. 
Лъэпкъ проектхэр гъэзэщIэным хуэгъэза 
дэтхэнэ ди зы лъэбакъуэри мурад пыу-
хыкIам хуэгъэпсащ икIи ди цIыхухэм я 
псэукIэр егъэфIэкIуэным хуэунэтIащ», - 
къыхигъэщхьэхукIащ республикэм и 
УнафэщIым.

Мусуков Алий жиIащ 2020 гъэм лъэпкъ 
проектхэр щIыналъэм щыгъэзэщIэным 
сом меларди 8-м щIигъу зэрыхухахар. 
Гъэр экономикэ и лъэныкъуэкIэ гугъуу 
зэрыщытами емылъытауэ, щIыналъэр 
яхэхуащ къыхуаутIыпща мылъкур нэ-
хъыфIу къыщагъэсэбэпа щIыпIэхэм - 
 кърата ахъшэм и процент 95,8-р зыхухаха 
Iуэхум трагъэкIуэдащ, Урысейм а бжы-
гъэр ику иту зэрыщыхъуар процент 93,2-
рэщ. «А псом къадэкIуэу, къэрал бюдже-
тым щыщу а пIалъэм къахуэмыгъэсэбэпу 
къэна ахъшэхэр 2021 гъэм ейм къыщIа-
гъужащ икIи социальнэ мыхьэнэ зиIэ 
ухуэныгъэхэу мы илъэсым екIуэкIынухэм 
трагъэкIуэдэну Iэмал щыIэщ», - жиIащ 
Мусуков Алий. Дызэрыт илъэсым лъэпкъ 
проектхэр гъэзэщIэным сом меларди 7,3-
рэ трагъэкIуэдэну я мурадщ, апхуэдэу 
щытми, Премьер-министрым зэрыжи-
IамкIэ, ар кIэух бжыгъэкъым икIи абы 
къыхэхъуэнущ къэрал субсидие къы-
хуаутIыпщхэм я хьэкъкIи, республикэ 
 бюджетым щыщу хущIагъу мылъкуи 
 щIагъунущ. «Мы зэманым ирихьэлIэу а 
лэжьыгъэм къыхуэдгъэсэбэпа мылъкур 
илъэс кIуам и апхуэдэ зэманым къри-
убыдэу тхуэзэфIэкIам еплъытмэ, мы-
гъэрейр хуэдитIым щIигъукIэ нэхъыбэщ, 
Урысейр зэрыщыту къапщтэми КИФЩI-
ми къыщагъэлъагъуэ бжыгъэхэм нэхърэ 
хуэдитIым щIигъукIэ нэхъыбэ хъуащ ар, - 
жиIащ Мусуков Алий. - ЗэгурыIуэныгъэу 
зэт щIылIахэм я куэдагъым и гугъу 
пщIымэ, процент 64,3-рэ мэхъу, ари хэп-
щIыкIыу нэхъыбэщ илъэс кIуам и иджы 
хуэдэ зэманым ехъулIэу тхузэфIэкIам нэ-
хърэ - 2020 гъэм ар зэрыхъуу щытар про-
цент 36,5-рэщ. Къэрал, муниципальнэ зэ-
гурыIуэныгъэу зэтщIылIэну ди мурад 
 437-м щыщу 281-м Iэ теддзакIэщ».

Мусуков Алий и докладым къыщыхи-
гъэщащ «ПсэупIэмрэ къалэ кIуэцIым и 
зэIузэпэщыгъэмрэ» проектым ипкъ иткIэ 
лэжьыгъэшхуэ зэрекIуэкIыр. «Псом 
япэрауэ, ар кхъахэ хъуауэ 2017 гъэм и 
щIышылэм и 1-м ирихьэлIэу къалъыта 
унэхэм щIэсхэр абыхэм къыщIэгъэIэпхъу-
кIыным хуэунэтIа программэр зэрыд-
гъэзэщIарщ. Дызэрыт илъэсым ди му-
радщ апхуэдэ унэ метр зэбгъузэнатIэ мин 
13-м щIигъум щыпсэухэр къыщIэдгъэ-
IэпхъукIыну, псэупIэхэр иратынущ цIыху 
788-м. «Апхуэдэ щIыкIэкIэ, илъэситхум 
тещIыхьа программэр илъэсищым къри-
убыдэу зэфIэдгъэкIынущ. ПсэупIэ-ком-
мунальнэ хозяйствэм зегъэужьынымкIэ 
фондым хухаха мылъку псори ирикъуу 
къытIэрыхьащ», - жиIащ абы.

Къуныжь МуIэед зэрыжиIамкIэ, ухуэны-
гъэ IэнатIэм мы гъэм псэупIэу щатыну я 
мурадщ метр зэбгъузэнатIэ мин 513-рэ, 
илъэсым и япэ мазищым хьэзыр ящIащ 
метр зэбгъузэнатIэ мин 41,5-рэ, ар илъэс 
кIуам яхузэфIэкIахэм процент 11,3-кIэ 
щIегъу. Къалэм тыншыпIэхэр къыщызэ-

гъэпэщыным хуэгъэза проектым хыхьэу 
муниципальнэ зэгухьэныгъэ 40-м цIыху 
зэхуэсыпIэу 32-рэ, фэтэр куэду зэхэт 
унэхэм я пщIантIэу 89-рэ зыхуей хуагъэзэ-
ну я мурадщ.

«Псы къабзэ» проектым и гугъу ща-
щIым, вице-премьерым къыхигъэщащ 
мы зэманым жылэхэм псы шэным, къа-
гъэсэбэпахэр къыIушыным хуэгъэза про-
ект 18-м зэрелэжьыр, иджыри зы объек-
тым теухуа зэгурыIуэныгъэр зэрагъэ-
хьэзырыр. КъимыдэкIэ, муниципальнэ 
зэгухьэныгъэхэм сом мелуан 47-рэ хуэдиз 
хухахащ цIыхухэр псыкIэ къызэгъэ-
пэщыным хуэгъэпса объектхэм я проект-
хэр зэхэлъхьэным трагъэкIуэдэну.

КIуэкIуэ Казбек гулъытэ хуащIыну къи-
гъэуващ жылэхэр псыкIэ къызэгъэ-
пэщыным нэсу пэлъэщыну объектхэр 
щIы ным а унэтIыныгъэм хуэIэзэ IэщIа-
гъэлIхэр къыхашэну.

«Шынагъуэншэ икIи фIагъ лъагэ зиIэ 
автомобиль гъуэгухэр» лъэпкъ проектым 
хыхьэу я мурадщ щIыналъэ гъуэгуу кило-
метри 100-м щIигъу, Налшык къалэм ейуэ 
километр 13 ятыну. Километр 37-рэ 
 хуэдизым я Iуфэхэм уэздыгъэхэр щы-
фIадзэнущ, лъэс зэпрыкIыпIэу 192-рэ 
зыхуей хуагъэзэнущ.

Хъубий Марат зэрыжиIамкIэ, щэнхабзэ 
IэнатIэм мы зэманым яужь щихьащ про-
ектышхуэ зыбжанэ гъэзэщIэным: Нал-
шык къалэм щэнхабзэ зыужьыныгъэмкIэ 
центр къыщызэгъэпэщыным, Дзэлы-
къуэдэс жылэм ЩэнхабзэмкIэ унэ 
щыухуэным, Балъкъэр Ипщэ, Дальнее, 
Джэрмэншык, Дыгулыбгъуей къуажэхэм 
ЩэнхабзэмкIэ я унэхэр, НыбжьыщIэхэм я 
театрыр, Налшык дэт Гуащэ театрыр 
къызыхуэтыншэу зэгъэпэщыжыным. 
 КъимыдэкIэ, проектым хагъэхьащ Къулъ-
къужын Ищхъэрэм сабийхэр гъуазджэм 
щыхуагъасэу дэт еджапIэр, Къып 
Мухьэмэд и цIэр зезыхьэр, Дзэлыкъуэ-
къуажэ и щIыналъэ сабий макъамэ еджа-
пIэр къызыхуэтыншэу зэгъэпэщыжыным 
ехьэлIа лэжьыгъэхэр.

КIуэкIуэ Казбек жиIащ Урысейм щэнха-
бзэмкIэ и министрым иджыблагъэ щыIу-
щIам къызыхуэтыншэу зэгъэпэщыжын 
хуейуэ республикэм иIэ щэнхабзэ Iуэху-
щIапIэ зыбжанэ лъэпкъ проектым 
иджыри хагъэхьэным теухуауэ зэрызэ-
гурыIуар. «Къэрал министерствэм абы 
ехьэлIа Iуэхухэр зэрыщыпхывгъэкIыным 
яужь фит», - Iэтащхьэм КъБР-м щэнхаб-
зэмкIэ и министр Къумахуэ Мухьэдин 
апхуэдэ пщэрылъ хуищIащ.

- «Узыншагъэ» лъэпкъ проектым ипкъ 
иткIэ бгъэIэпхъуэ хъу флюорографитхурэ 
маммографитIрэ щIыналъэ сымаджэщ 
нэхъыщхьэхэм къыхурагъэшэну зэгу-
рыIуэныгъэхэр зыхуэфащэ IэнатIэхэм 
етщIылIащ. ШыщхьэуIум иджырей ком-
пьютер томографхэр республикэ клиникэ 
сымаджэщым лъынтхуэ узыфэхэм 
щеIэзэ и щIыналъэ центрымрэ Онкодис-
пансерымрэ къыхуашэну дыщогугъ. Абы 
нэмыщI Онкодиспансерым мэкъуауэ-
гъуэм къыхуашэну дыпоплъэ С-дуга 
лIэужьыгъуэм хуэдэ рентген Iэмэпсымэрэ 
эндовидеоскопие комплекситIрэ, - жиIащ 
Хъубий Марат.

Республикэм щыпсэухэм диспансер 
кIэлъыплъыныгъэхэр ядегъэкIуэкIын лэ-
жьыгъэми пащэ. Илъэсым зэрыщIидзэрэ 
цIыху мини 120-м я узыншагъэм и 
щытыкIэр зыхуэдэр къапщытащ, е мы 
гъэм абы къызэщIрагъэубыдэн хуей про-
цент 25,3-м щыщу процент 13,7-м а 
лэжьыгъэр драгъэкIуэкIакIэщ.

«Егъэджэныгъэ» лъэпкъ проектым 
 къриубыдэу 2021 - 2022 гъэхэм я мурадщ 
курыт щIэныгъэ щрагъэгъуэт IуэхущIа-
пIитI ящIыну - цIыху 500 щIэхуэу Куба 
къуа жэм щаухуэнумрэ Прохладнэ къа-
лэм цIыху 785-м ятещIыхьауэ дащIыхьы-
нумрэ. ЕджапIэхэм я техникэ лъабжьэр 
гъэбыдэным хуэгъэза Iуэхухэми пащэ. Зи 
ныбжьыр школ кIуэгъуэм иджыри нэмыса 
цIыкIухэм щакIэлъыплъ IуэхущIапIэхэр 
нэхъыбэ щIын мурадкIэ яслъэхэр къыпа-
щIыхьынущ сабий садхэм. Къапщтэмэ, 
апхуэдэу ухуэныгъиблыр и кIэм нагъэсы-
нурэ щIэуэ тIу къыщрагъэжьэнущ Бэтэх, 
Бахъсэн Ипщэ къуажэхэм.

КъБР-м и Iэтащхьэ КIуэкIуэ Казбек зэIу-
щIэм и кIэухым жэрдэм зыбжанэ къы-
хилъхьащ Стратегие зыужьыныгъэмрэ 
лъэпкъ проектхэмкIэ советым и лэжьы-
гъэ къызэгъэпэщыкIэм ехьэлIауэ. ЩIы-
налъэм и Iэтащхьэм Советым хэтхэм гу 
лъаригъэтащ ухуэныгъэхэм еувэлIа Iуэху-
щIапIэхэм я лэжьыгъэм и фIагъым ткIий-
уэ кIэлъыплъын икIи ягъэува пIалъэм 
 къитIасэу ахэр ятыным я нэIэ трагъэтын 
зэрыхуейм. Абы къыхигъэщхьэхукIащ 
 хабзэм къарит Iэмал псори къагъэсэбэпу, 
лъэпкъ проектхэм ятеухуа зэгурыIуэны-
гъэхэр зэщIылIэным, ухуэныгъэхэр езы-
гъэкIуэкI организацэхэу къэрал заказхэр 
зыгъэзащIэхэм быдэу япыщIауэ щыты-
ным зэрегугъупхъэр.

КъБР-м и Iэтащхьэмрэ Прави-
тельствэмрэ я пресс-IуэхущIапIэ.

КъБР-м и Iэтащхьэ КIуэ-
кIуэ Казбек дыгъуасэ ири-
гъэкIуэкIащ Инвестицэ-
хэмрэ хьэрычэт Iуэхухэм-
кIэ советым и зэIущIэр. Ар 
траухуащ Урысейм и хьэ-
рычэт Iуэхум и махуэм.

ЗЭIУЩIЭМ хэтащ КъБР-м 
и Правительствэм и Уна-
фэщI Мусуков Алий, 
 КъБР-м и Парламентым 
Экономикэ политикэмкIэ, 
зыужьыныгъэмрэ хьэрычэт 
IуэхумкIэ и комитетым и 
унафэщI Iэпщэ Заур, Пра-
вительствэм хэтхэр, хьэры-
чэтыщIэхэр, республикэм и 
мэкъумэ шым, промышлен-
ностым, щIэныгъэм, иджы-
рей технологиехэм елэжь-
хэр. 

КIуэкIуэ Казбек псом япэу 
республикэм и хьэры чэ-
тыщIэхэм ехъуэхъуащ Уры-
сейм и Президент Путин 
Владимир и унафэкIэ 2007 
гъэм яубзыхуауэ щыта я 
 махуэшхуэмкIэ.

- Хьэрычэт Iуэхур къару-
ушхуэ зытекIуадэ, зэпымыу-
уэ уи зэманыр зытеухуауэ 
щытын хуей IэнатIэщ. Аращ 
ар щIэгугъур. ИпэкIэ уплъэ-
фу, Iуэхум и пIалъэр пщIэуэ 
щытмэ, абы щыгъуэщ му-
радхэр къыщохъулIэнур. Си 
гум къыбгъэдэкIыу сыхуейт 
ди хьэ рычэтыщIэхэм сыны-
вэхъуэхъуну, жэрдэм зэрыф-
хэ лъым, цIыхухэм я дежкIэ      
мыхьэнэшхуэ зиIэ Iуэхухэр 
зэрывлэжьым папщIэ, - 
жиIащ КъБР-м и Iэтащ хьэм. 
- Хьэрычэт Iуэхур зэре-
фIакIуэм къыгуэхыпIэ имы-
Iэу епхащ республикэм и 
экономикэм зиужьынри. 
Иджырей мардэхэм тет 
IуэхущIапIэхэр къызэрызэв-
гъэпэщым къыдэкIуэу, мы-
хьэнэшхуэ иIэщ ди зэманым 
цIыхухэм IэнатIэщIэхэр зэ-
ра гъуэтым, абыхэм я псэу-
кIэр зэрефIакIуэм. ЖысIэ-
нуращи, хьэрычэтыщIэхэм 
хэлъхьэныгъэшхуэ хуащI 

Библиотекэхэм я уры-
сейпсо махуэщ. А ма-
хуэм, 1795 гъэм, цIыху 
куэд зэуэ зэкIуалIэ хъуну, 
Санкт-Петербург къыщы-
зэIуахыну Императорскэ 
библиотекэм и унэм и про-
ектым арэзы техъуащ 
Урысейм и пащтыхь гуа-
щэ Екатеринэ ЕтIуанэр.

Щыгъупщэх узыфэм 
пэщIэтыным и дунейпсо 
махуэщ

Къыргъызстаным и 
библиотекэхэм я махуэщ

Санкт-Петербург къа-
лэм и махуэщ. 1703 гъэм 
Пётр Езанэм Нева псы Iу-
фэм деж щигъэтIылъащ 
Петропавловск быдапIэм 
и лъабжьэр. Абдеж къы-
щежьауэ щытащ иджы-
рей ищхъэрэ къалащхьэм 
и ухуэныгъэр.

1606 гъэм Москва 
цIыхубэр щапэщIэуващ 
Польшэм щыщ зэры-
пхъуакIуэхэмрэ абыхэм 
да Iыгъ Дмитрий Нэп-
цIымрэ. КъызэрыIэтахэм 
пащтыхь нэпцIыр ягъэ-
сащ, цIыхубэм леишхуэ 
къатезыгъэхьа щIэпхъа-
джащIэхэри хэти зэтра-
укIащ, хэти хэкум ираху-
жащ.

1883 гъэм Москва и 
Утыку Плъыжьым къы-
щызэIуахащ ТхыдэмкIэ 
къэрал музейр.

1920 гъэм РСФСР-м и 
Союзпсо гъэзэщIакIуэ 
комитетым и унафэкIэ 
къы зэрагъэпэщащ Тэтэр 
АССР-р. Иджы ар УФ-м 
щыщ Тэтэрстан Республи-
кэщ. 

1921 гъэм Афганис-
таныр къэрал щхьэхуит 
хъуащ.

1930 гъэм США-м щыщ 

ПщIэ зыхуэтщI Хьэутий Хьэзрит и къуэ!
Дунейпсэ Адыгэ Хасэм и Хасащхьэмрэ 

ГъэзэщIакIуэ гупымрэ хэтхэм къаб-
гъэдэкIыу дынохъуэхъу уи махуэшхуэм-
кIэ - уи ныбжьыр илъэс 70 зэрырикъум-
кIэ!

Уэ уи щIыбагъ къыдэлъщ лэжьыгъэфIкIэ 
гъэнщIа илъэс куэд. Къэбэрдей-Балъкъэр 
Республикэм и къэрал къулыкъу зэмы-
лIэужьыгъуэхэм упэрытурэ зыIэрыбгъэхьа 
Iулыдж лъагэр, ехъулIэныгъэшхуэхэр, 
апхуэдэуи «Россельхознадзор»-м и Къэбэр-
дей-Балъкъэр референтнэ центру иджып-
сту узиунафэщIымрэ Дунейпсо Адыгэ 
Хасэм и президент IэнатIэмрэ къыщыб-
гъэлъагъуэ зэфIэкIхэр я щыхьэтщ IэщIа-
гъэлI нэсу узэрыщытым, Iуэхум фIыуэ 
зэрыхэпщIыкIым, мурадхэр зэгъэхъу лIэ-
ным узэрыхущIэкъу зэпытым, хьэл-щэн 
 дахэ зэрыпхэлъым.

ЕбгъэкIуэкI жылагъуэ-политикэ Iуэхухэм-
кIэ уэ ущыцIэрыIуэр Къэбэрдей-Балъкъэр 
Республикэмрэ Урысеймрэ я закъуэкъым, 
атIэ адыгэхэр (шэрджэсхэр) щыпсэу нэ-
гъуэщI къэрал куэдми фIыуэ укъыщащIэ. 
УзиунафэщI Дунейпсо Адыгэ Хасэм и 
 лэ жьыгъэр хуэунэтIащ дунейм и къэрал 
куэдым щыпсэу адыгэхэм (шэрджэсхэм) я 
тхы дэм, щэнхабзэм, хабзэм нэхъыфIу 
хэлъ хэр  хъумэнымрэ ахэр гъэбэгъуэнымрэ. 
Мыхьэнэшхуэ иIэщ ДАХ-р лъэпкъхэм яку 
дэлъ зэгурыIуэныгъэр гъэбыдэным, дин 
зэмы лIэужьыгъуэхэр зезыхьэхэр зэгу-
рыIуэу зэдэпсэуным зэрытелажьэм, Кав-
каз Ищхъэрэм ис цIыхубэр абыхэм я 
зэхуэдэ мурад нэхъыщхьэм - Урысейм ифI 

зыхэлъ Iуэхухэм хуэлэжьэным - щызэкъуэ-
гъэувэным сыт щыгъуи зэрителъхьэм. 

Уэ гъащIэм къыхэпха Iущыгъэхэм, зэбгъэ-
гъуэта щIэныгъэ куум, сыт хуэдэ цIыхуми 
епсэлъэкIэ щхьэхуэ къызэрыхуэбгъуэты-
фым, къалэн нэхъ гугъу дыдэхэр зэры-
зэфIэпхыфым, УФ-м и Президентым деж 
Лъэпкъ зэхущытыкIэхэмкIэ щыIэ Сове-
тымрэ КИФЩI-м и Жылагъуэ палатэмрэ ди 
хэкуэгъухэм я сэбэп зыхэлъ Iуэхушхуэхэр 
зэрыщыдэбгъэкIым папщIэ уи хэкуэгъухэм 
пщIэшхуэ къыпхуащI.

Лъэныкъуэ куэдкIэ ебгъэкIуэкI къэрал, 
жылагъуэ лэжьыгъэфIхэм пщIэшхуэ къы-
хуащIащ цIыхубэми къэралми икIи 
 СССР-мрэ Урысей Федерацэмрэ я орден, 
медаль куэд къыпхуагъэфэщащ.

А псори щыхьэт тохъуэ Уэ къэрал къулы-
къущIэ, жылагъуэ лэжьакIуэфIу, политик 
 Iущу узэрыщытым. Уэ къэпкIуа гъащIэ гъуэ-
гуанэр дыщалъхуа республикэр ефIэ кIуэ-
ным, абы зиужьыным хьэлэлу хуэлэжьэным 
и щапхъэ нэсщ.

Уи махуэ лъапIэмкIэ дынохъуэхъу, ма-
мырыгъэмрэ гуапагъэмрэ къыбдекIуэкIыу, 
уузыншэу, унагъуэкIи уи Iуэху зэпэщу упсэу-
ну ди гуапэщ.

Уи унафэщI IэкIуэлъакIуагъэр, IэщIагъэм 
узэрыхуэIэзэр, лэжьыгъэ и пIалъэ фIыуэ 
зэрыпщIэр, гъащIэм узыхуиущияхэр цIыху-
бэмрэ Хэкумрэ ефIэкIуэным дяпэкIи яхуэб-
гъэлэжьэну ди гуапэщ!

ПщIэ къыпхуэзыщIхэу
Дунейпсо Адыгэ Хасэм и Хасащхьэмрэ

ГъэзэщIакIуэ гупымрэ хэтхэр
Налшык къалэ,
2021 гъэм накъыгъэм и 27-м

КъБР-м и Iэтащхьэ КIуэкIуэ Казбек
иригъэкIуэкIащ Стратегие
зыужьыныгъэмрэ лъэпкъ

проектхэмкIэ советым и зэIущIэ

Урысей Федерацэм и Прези-
дентым пщэрылъ къыт-
щищIа лъэпкъ Iуэхухэр 
зэдгъэ хъулIэным. Абы и лъэ-
ныкъуэкIэ Къэбэрдей-Балъ-
къэрым ис хьэрычэтыщIэхэр 
зыхуа гъэувыж къалэнхэм 
пэлъэщу къызолъытэ. Къы-
хэгъэщыпхъэщ хьэрычэт 
Iуэхум зегъэужьыным, абы 
хэтхэм защIэгъэкъуэным 
республикэм гулъытэ ин 
зэрыщыхуэтщIыр. Си гу-
гъэщ республикэ уна-
фэщIхэмрэ хьэры чэтыщIэ-
хэмрэ адэкIи дызэрызэ-
дэлэжьэну IэмалыщIэхэм 
дегупсысыну.

КъБР-м курортхэм рэ 
туриз мэмкIэ и министр 
ЩоджэнцIыкIу Мурат зэIу-
щIэм щытепсэлъыхьащ ту-
ризм Iуэхум ехьэлIауэ рес-
публикэм щагъэзащIэ ин-
вестицэ лэжьыгъэхэр зы-
хуэдэм. Абы зэрыжиIамкIэ, 
Къэбэрдей-Балъкъэрым и 
зыгъэпсэхупIэ IэнатIэм 
Iуэху щIапIэ 220-м щIигъу 
къызэщIеубыдэ. 

- 2021 гъэм и япэ мази-
щым республикэм къэкIуащ 
цIыху мин 240-м щIигъу - ар 
нэгъабэрейм еплъытмэ, 
процент 70-кIэ нэхъыбэщ. 
ДызэреплъымкIэ, зыгъэпсэ-
хуа кIуэхэм я бжыгъэм 
зэрыхэхъуар епхащ, хамэ 
къэралхэр зэрызэхуащIам и 
мызакъуэу, республикэм и 
хъугъуэфIыгъуэу щыт щIы-
пIэ хэм зегъэужьынымрэ 
цIыхухэм я шынагъуэнша-
гъэр къызэгъэпэщынымрэ 
къарууэ етхьэлIам.

ЩоджэнцIыкIу Мурат 
щхьэхуэу къытеувыIащ ми-
нистерствэм УФ-м «Эконо-
микэ зыужьыныгъэмрэ ин-

новацэ экономикэмрэ» и 
къэрал программэм хэтыну 
хуигъэхьэзыра инвестицэ 
проектхэм. Апхуэдэщ илъэс 
псом лэжьэным тещIыхьа 
«Джылы-Су» зыгъэпсэху-
пIэр зэрызэтраублэнур. 
КъыкIэлъыкIуэ проектыр 
зытеухуар Ипщэ Гуэл 
щхъуан тIэхэм я Iэгъуэбла-
гъэм зэрызрагъэужьынырщ 
- бгы-лыжэ къежэхыпIэхэр 
(километри 6 и кIыхьагъыу), 
кIапсэ гъуэгухэр, хьэщIэ щ-
хэр, псыгуэн, спорт Iуэху-
щIапIэхэр зыхэт центрхэр 
абдежым щыIэу. Ещанэу 
министрыр къызытеувыIа 
инвестицэ проектыр «Хьэ-
тIохъущокъуэм и жыг хадэ» 
зыгъэпсэхупIэр зэрырагъэ-
фIэкIуэну щIыкIэрщ. Иужь-
рейм текIуэдэну къагъэ-
лъагъуэ сом меларди 2,5-рэ.

КъБР-м и Iэтащхьэм жи-
Iащ туризм Iуэхур и мыхьэ-
нэкIэ зэрыкуур икIи узэлэ-
жьын унэтIыныгъэ куэд абы 
зэриIэр. «Къэбэрдей-Балъ-
къэрым щIыуэпс къулей 
зэрыбгъэдэлъыр къэплъы-
тэмэ, дыхуиткъым ди туриз-
мэр адрейхэм къакIэрыд-
гъэхуну. Сыхуейт хьэрычэты-
щIэхэм а IэнатIэми гулъытэ 
хуэфщIыну, - къыхигъэщащ 
КIуэкIуэм. - Илъэсым къри-
убыдэу республикэм зыщы-
зыгъэпсэхухэм я бжыгъэр 
зы мелуаным нэдгъэсыфын 
хуейуэ къызолъытэ. Къи-
щынэмыщIауэ, ди нэIэ зыте-
дгъэтыпхъэхэм ящыщщ я 
узыншагъэр ирагъэфIэкIуэ-
ну щIыналъэм къакIуэхэм 
хуэфащэ Iуэхутхьэбзэхэр 
 къахузэдгъэпэщыныр. Зи 
гугъу сщIыр ди санаторэ зы-
гъэпсэхупIэхэр зыхуей хуэ-

гъэзэжынырщ. КъБР-м Ку-
рортхэмрэ туризмэмкIэ и 
министерствэм хьэры чэ-
тыщIэхэр хигъэгъуэзэн 
 хуейщ сыт хуэдэ инвестицэ 
проектхэр республикэм иIэ-
ми. НэгъуэщI зы Iуэхуми 
сыхуейт министерствэм и 
нэIэ тригъэтыну: ар зы-
гъэпсэхуакIуэхэм яхуэтщIэ 
Iуэхутхьэбзэхэм я фIа-
гъырщ. Апхуэдэуи хьэрычэ-
тыщIэхэм папщIэ хуэгъэ-
кIуатэ щхьэхуэхэр щыIэныр 
къызэдгъэпэщыным ехьэ-
лIауи Къэбэрдей-Балъкъэ-
рым и унафэщIхэр дылэжьэ-
ну дыхьэзырщ».

ЗэIущIэм щедэIуащ «Къэ-
бэрдей-Балъкъэр Республи-
кэм и зыужьыныгъэмкIэ 
корпорацэ» АО-м 2018 - 2020 
гъэхэм зэфIигъэкIамрэ зэ-
лэжьыну и мурадхэмрэ. 
IуэхущIапIэм и генеральнэ 
директор Чочаев Ахъмэт 
зэрыжиIамкIэ, 2018 гъэм 
щегъэжьауэ корпорацэм и 
нэIэ тетщ инвестицэ проект 
24-м. УФ-м «КИФЩI-м зе-
гъэужьыным и IуэхукIэ» и 
къэрал программэм             
«2016 - 2030 гъэхэм Къэ-
бэрдей- Балъкъэр Республи-
кэм и социально-экономикэ 
зыу жьы ныгъэр» и гуэ-
дзэным хыхьэу, 2018 - 2020 
гъэхэм республикэм инвес-
тицэ Iуэхуи 10 щагъэзэ -
щIащ.

Къэпсэлъам къыхигъэ-
щащ «2016 - 2025 гъэхэм 
 ятещIыхьауэ Къэбэрдей- 
Балъкъэр Республикэм и 
 социально-экономикэ зыу-
жьы ныгъэм елэжьын» 
гуэдзэ ным хыхьэ инвестицэ 
проектхэм ахъшэ хухэхыныр 
къызэ ры зэтрагъэувыIар 

лъэпощхьэпо зэрыхъур икIи 
щытыкIэр гъэзэкIуэжыным-
кIэ Iэмалхэм хэплъэн зэ-
рыхуейр. 

КъБР-м бжыгъэр зи лъаб-
жьэ зыужьы ныгъэмкIэ и ми-
нистр Ащ хъуэт Ислъам зэ-
IущIэм щы тепсэлъыхьащ 
иджырей технологие лъа-
гэхэм епхауэ  инвестицэ 
Iуэхухэр зэрау нэтIыну Iэмал-
хэм. Абы жиIахэм КIуэкIуэ 
Казбек дыщIигъуащ ди зэ-
маным иджырей технологи-
ехэм увыпIэшхуэ зэрыщаIы-
гъыр, псом хуэ мыдэжу 
хьэрычэт Iуэхур зэфIэгъэу-
вэнри арыншэу зэрымыхъу-
нур. 

КIуэкIуэ Казбек зэIущIэм и 
кIэм хьэрычэтыщIэ зыбжанэ 
игъэпэжащ. КъБР-м и 
ЩIыхь тхылъыр хуагъэфэ-
щащ «КъБР-м ис хьэры-
чэтыщIэхэм защIэгъэкъуэ-
нымкIэ центр» щIыналъэ 
фондым и правленэм и 
унафэщIым и къуэдзэ Къе-
сын Залым, УФ-м и Архи-
текторхэм я зэгухьэныгъэм и 
Къэбэрдей-Балъкъэр щIы-
налъэ къудамэм и правле-
нэм и унафэщI Логоватов-
ский Юрий, «Дея» ООО-м     
и генеральнэ унафэщI    
Шыбзыхъуэ Раидэ сымэ.  
 КъБР-м и Iэтащхьэм и 
ФIыщIэ тхы лъыр иратащ 
«Налшык швейпром» Iуэху-
щIапIэм и унафэщI Абазэ 
Хьэжмурат, «Стрекоза» 
ООО-м и генеральнэ 
унафэщI Реан Ланэ, «Га-
лерея» Налшык» акционер 
зэгухьэныгъэм и гъэ зэ-
щIакIуэ унафэщI Iустыр-
хъан Мадинэ.

БАГЪЭТЫР  Луизэ.

Хъуэхъу  телеграммэхэр

ЦIыхубэм  пщIэ  зыхуащI

Дрю Ричард шхэпс зыкIэ-
рылъ тхылъымпIэпсыр - 
скотч жыхуэтIэр - къы-
зэригупсысам щыхьэт те-
хъуэ тхылъ иратащ.

1934 гъэм СССР-м къы-
щащтащ «Спортым щIыхь 
зиIэ и мастер» цIэ лъа-
пIэр.

1969 гъэм Совет Сою-
зым къыщызэрагъэпэ-
щащ «Машина времени» 
уэрэджыIакIуэ ансамб-
лыр. 

1977 гъэм СССР-м и 
Къэрал гимныр къащ-
тащ. 

США-м щыщ къэфакIуэ 
цIэрыIуэ, дунейпсо гъуаз-
джэм хэлъхьэныгъэшхуэ 
хуэзыщIауэ къалъытэ, 
Есенин Сергей и щхьэ-
гъусэу щыта Дункан Ай-
седорэ къызэралъхурэ 
илъэси 144-рэ ирокъу. 

Актёр, РСФСР-м и 
цIыхубэ артист, УФ-м и 
Къэрал саугъэтыр зрата 
Шалевич Вячеслав и 
ныбжьыр илъэс 87-рэ 
ирокъу.

Къэрал лэжьакIуэ, эко-
номикэ щIэныгъэхэм я 
доктор, ЩIДАА-м и акаде-
мик, Дунейпсо Адыгэ 
Хасэм и тхьэмадэ Сэхъу-
рокъуэ Хьэутий и ныб-
жьыр илъэс 70 ирокъу.

Урысей киноактрисэ, те-
ленэтынхэр езыгъэкIуэкI, 
УФ-м щIыхь зиIэ и артист-
кэ Шукшина Марие и 
ныбжьыр илъэс 54-рэ 
ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщы-
тынущ. Хуабэр махуэм 
градус 20 - 21-рэ, жэ-  
щым градус 12 - 13 щыхъу-
нущ.

ЛъэпкъылI нэс, жылагъуэ лэжьакIуэ цIэрыIуэ

- Уи псэлъэкIэр зэхэзыха дэтхэнэ 
зым и дежкIи наIуэщ адыгэбзэ 
 къабзэ зэрыпIурылъыр, Хьэутий. 
Адыгэгу зэрыпкIуэцIылъми адыгэ-
псэ зэрыпIутми шэч хэлъкъым. Сыт 
абыхэм я къежьапIэр? 

- Сыт хуэдэ цIыхуми и къежьапIэр, 
щапхъэ хъур и адэ-анэращ, унагъуэ-
ращ. Иджыпсту бзэр тхъумэну цIыху-
хэр къыщыхуедджэм и деж, япэ дыдэ 
 адэ-анэм захуэдгъазэу аращ. Сэр 
дыдэм апхуэдэ гуныкъуэгъуэ сиIэщ си 
къуэрылъхухэм ехьэлIауэ, унагъуэм 
щIэсхэр адыгэбзэкIэ фIэкIа емы-
псэлъэну сылъаIуэу, уеблэмэ егъэ-
джакIуэ къыдэдгъэлажьэу.

ГъэщIэгъуэнщ ар, ауэ фIы дыдэм 
къыхэкIауэ, ди жагъуэ зэрыхъущи, мы-
хъумыщIэ хъу щыIэщ, апхуэдэуи 
къэзылъхуахэм я дуней тетыкIэкIэ губ-
гъэн къахьу, арщхьэ кIэ я быным еджа-
гъэшхуэ къыщыхэкI къохъу. Ауэ ахэр 
мащIэ дыдэщ. КъызэралъытэмкIэ, 
процент 90 - 95-м фIым къыхэкIар фIы, 
Iейм къыхэкIар Iей мэхъу. Адыгэр псом 
хуэмыдэу абы хуэсакъыу щытащ. 

Сэ си насыпу адэшхуэ-анэшхуэ саб-
гъэдэсащ, сыщысабийм абы жаIэ куэд 
зэхэсхащ. Адэ шыпхъуитху, зым нэхъ-
рэ адрейр нэхъыфIыжу, сиIащ, си адэр 
я дэлъху закъуэу. Абыхэм ящыщу 
къысхуэнар тIу къудейщ, Алыхьым 
 схуигъэпсэу. АтIэ, сэ дунейм сыкъы-
щытехьам, унагъуэм гуфIэгъуэу яIар 
къызыщыгъэхъут, Залинэ: си адэ-
шхуэм и къуэ закъуэм срикъуэ закъуэу!

Абыхэм жаIэр апхуэдизу гъащIэм 
къыщысхуэсэбэпыну сщIэуэ, ар си 
 сабий акъылым къиубыду аратэкъым, 
атIэ жаIэм семыдэIуэнкIэ Iэмал имыIэу 
срагъэувалIэрт. ГъэсэныгъэкIэ, щап-
хъэкIэ, псалъэ дахэкIэ, Iуэхум сызэ-
рыдрагъэхьэхкIэ, нэгъуэщIхэмкIи. 
Пса лъэм папщIэ, япэ дыдэ топ 
сыщыщIэлъэIуам, си адэшхуэм: «На-
кIуэ-тIэ, удз тIэкIу къыздэпхынщи, ар 
жэмым едгъэшхынщ, абы шэ къыщIэ-
кIымкIэ уэ топ къыпхуэтщэхунщ», - 
жиIэри, алыхь-алыхь, псынщIэIуэу 
сышэ жысIэри, удз къэхыкIэ сымыщIэ-
ми, сытегушхуауэ щытащ. Хьэмэрэ, 
япэ дыдэ щхьэл сыщыздишар-щэ, 
хьэжыгъэ, хуэнщIей изубэну?! Ахэр 
псори лэжьыгъэм сызэрыхуигъасэ Iэ-
мал цIыкIуфэкIуу арат, пщIэнтIэпсым, 
къэблэжьам уасэ зэриIэр зыхэпщIэ-
нымкIэ сэбэпышхуэ хъууэ.

Ди адэшхуэм цIыху куэд къы-
кIэлъыкIуэрт, абыхэм чэнджэщ яри-
тырт, цIыхуитI тIэкIу зэщыIеямэ, зэри-
гъэкIужырт. Ди лъэпкъым щыщ куэд 
зауэм хэкIуэдауэ, сабийхэр адэншэу 
къэнати, абыхэм ящыщу нэхъ гъу-
нэгъуу диIэхэм я щIалэхэр ди деж ар-
мэм щыдэкIащ, дзэм къищикIыжами, 
я унэ екIуэлIэжын и пэ къызыдыхьар 
ди пщIантIэращ. Хъыджэбзхэр дэкIуэ-
нумэ, абы ехьэлIа унафэри ди уна-
гъуэм къыщащтэу щытащ. ЖыпIэну-
рамэ, Сэхъурокъуэ Хьэмид жезыгъэIа 
лIы ахъырзэмант си адэшхуэр, икъукIэ 
сыхуэарэзыщ. Абы жиIахэм ящыщ 
куэд сэ гъащIэм къыщысхуэсэбэпы-
жащ. Абы къызипсэлъылIахэм ящыщ 
зы пхуэсIуэтэжынт. «Узыхуейм хуэдиз 
ахъшэ уимыIэныр тхьэмыщкIагъэщ. 
Ауэ абы укъелынущ, мащIэу уиIэмэ, 
мащIэу пшхынщ, нобэ уимыIэмэ, пщэ-
дей бгъуэтынщ. Ауэ уи щхьэм илъ 
акъылым нэхърэ уи жыпым илъ 
ахъшэр нэхъыбэ хъууэ щытмэ, ар 
насыпыншагъэщ, абы емыкIу къуи-
гъэхьынкIэ, уигъэукIытэнкIэ, уигъэу-
нэхъункIэ, уеблэмэ уиукIыжыпэнкIэ 
 хъунущ». Абы щыгъуэ «си акъылым 
хуэдиз ахъшэ тIэкIу сиIами», жысIэу 
сегупсысырт, иужькIэщ а псалъэхэм 
мыхьэнэуэ ящIэлъыр къыщызгуры-
Iуар. Уи щхьэр уи мылъкум нэхърэ нэхъ 
лъагэу щытын хуейщ, уи мылъкур 
 зэригъэкIуэфу, узэрыщымыт уимы-
щIу, абы щхьэкIэ улэжьэни цIыхум 
пщIэ хуэпщIыни къыумыгъанэу, нэмыс 
пхэлъу. Сэ сызыщIапIыкIари сызы-
хуагъэсари аращ. 

ИгъащIэм си адэшхуэр зыпэрыс Iэнэ 
дэнэ къэна, зыщIэс пэш щетIысэха-
къым си адэр. Лэжьыгъэ IуэхукIэ е нэ-
гъуэщI зыгуэркIэ къэгувамэ, щIыхьэу 
псори жримыIэжауэ и лэгъунэ и бжэ 
 Iуихакъым. Ар хабзэщ, иджыпсту ин-
тернет жыпIэми нэгъуэщI-къинэмыщI-
ми ди сабийхэр тфIэзыгъэкIуэдхэм 
 дыкъезыгъэлыфыну щыIэр ди адыгэ 
хабзэращ. Абы къыкIэлъокIуэ гъэсэ-
ныгъэр, адэкIэ щIэныгъэ тхуетрэ - 
 игъащIэкIэ ди щIэблэм зыри къыпэ-
лъэщынукъым. Гъэсэныгъэр псом я 
щхьэщ, ар зиIэм сыт хуэдэ щIэныгъэри 
зригъэгъуэтыфынущ, сыт хуэдэ Iуэху-
ми хэзэгъэнущ. Псалъэм и хьэтыркIэ, 
сэ IуэхущIапIэ куэдым сыщылэжьащ, 
мэкъу мэш, егъэджэныгъэ, иджыпсту 
сы зыIут федеральнэ IэнатIэр жыпIэ-
ми. Псом я щхьэр цIыху хэтыкIэращ. 
Узыхыхьэхэр зищIысыр, абыхэм я 

Къепхьэжьа Iуэхур цIыхум хьэкъ
щыпщIыфмэ, сытри лъэкIынущ

зэхэтыкIэр, уэ ахэр къызэрыпщыгу-
гъыр, яхуэпщIэфынур, къыббгъэдэт-
хэм ар къызэрыбдаIыгъынур, ахэр 
зэрытебгъэгушхуэфынур, нэгъуэщI Iэ-
джи пхузэхэгъэкIыпхъэщ. Дэтхэнэ зы-
ми гукъыдэж иIэн хуейщ Iуэхур къыб-
диIыгъыну, абы щхьэкIэ и фейдэи хи-
лъэгъуэн хуейщ. ИтIанэщ гупыж пщIар 
къыщыбдаIыгъынур. Сэ IэнатIэу сы-
зыIутам цIыхуфI защIэщ сызыщри-
хьэлIар. ИгъащIэкIэ къыпхуэмыIэты-
жыну жаIэу сыздагъэкIуа Налшык 
джэд фабрикэм илъэсрэ ныкъуэрэ 
фIэкIа дэмыкIыу планри игъэзащIэрэ, 
улахуэри и чэзум етту зэтедгъэувэжауэ 
щытащ. ЛэжьакIуэм закъуэтIакъуэщ 
сампIэимыхьэу, ныкъуэкъуэхыу къа-
хэкIыр, адрейхэм зыри ялажьэкъым. 
Зыхуей хуэгъэзэн, тегъэгушхуэн, пщIэ 
яхуэщIын хуейуэ аращ. Къепхьэжьа 
Iуэхур цIыхум хьэкъ щыпщIыфмэ, 
сытри лъэкIынущ. 

ГъащIэм пIалъэ-пIалъэкIэрэ цIыхум 
и пащхьэм кърегъэувэ Iуэху зэ мы-
лIэужьыгъуэхэр, IэнатIэ псоми ехьэлIа-
уэ. Тхыдэми къегъэлъагъуэ ар. БлэкIар 
фIыуэ пщIэмэщ къэкIуэнум тэмэму 
ущегупсысыфынур, а къэкIуэнум 
ухуэлэжьэн папщIэ блэкIамрэ нобэрей 
гъащIэмрэ зэрызэппхынур къызэб-
гъэпэщыфын хуейщ. БлэкIам нэхъыфI 
къыхэпхмэ, къэкIуэнум къулыкъу хуеб-
гъэщIэфмэ, итIанэ уи къалэныр 
бгъэзэщIауэ аращ. КIэщIу жыпIэмэ, 
япэщIыкIэ Iуэхур зэхыбогъэкI, итIанэ 
зэрылэжьэн IэмэпсымэхэмкIэ къызы-
богъэпэщри боунэтI, адэкIэ уолажьэ. 

- Унагъуэм щыбгъуэта гъэсэны-
гъэр, уи адэ-анэм узыщIапIыкIа хаб-
зэр уи щIалэхэм нэсу яхэплъхьэфа? 
Иджырей дуней гугъум, гъащIэ 
зэхэзэрыхьам ижь къащIумыгъэ-
хущэу жыхуэсIэщ. 

- Гъэсэныгъэу иратамкIэ адэ-анэр 
арэзы хъууэ щытмэ, быныр къэсыжауэ 
аращ. Абыхэм уащытхъу хъунукъым, 
лейуэ щIэбубыни щыIэкъым. Иджыри 
мыпхуэдэу щытащэрэт жыпIэу, зыхеб-
гъэлъхьэну хьэлрэ ебгъэщIэну Iуэхурэ 
щыIэн хуейщ. Сэ сылажьэурэ щIа-
лэхэм я гъэсэныгъэм нэхъыбэу пэ-
рытар унэм щIэсращ. ИтIанэ пасэу 
унагъуэ хъуахэщ, нэхъыжьым илъэс 
тIощI мыхъуу къишащ. Абы сыт и 
Iуэхум хэслъхьэжыфынур?! Моуэ гъа-
щIэм хуэзгъэсэнщ щыжыпIэ зэманым 
езым унагъуэ игъуэтащи, ар иджы си 
унэкъуэщуращ, къызэупщIмэ жес-
IэнIауэ фIэкIа, и Iуэху сыхэIэбэнукъым. 
Нэхъыжьым хъыджэбзищ иIэщ, уни-
верситет къэзыуха яхэту, дэ къыд-
бгъэдэс нэхъыщIэм щIалищ иIэщ. 
ЕтIуанэм нэхъыбэ и пщэ къыдохуэ. 
ЖыпIэнурамэ, мэлажьэ, мэшхэж, 
нобэми зэрыхъукIэ доущий, къытхуей 
хъумэ, дыкъагъуэт. 

- Дунейпсо Адыгэ Хасэм и нэIэм 
щIэту сыт хуэдэ Iуэху зэфIэха, убла 
хъуа иужьрей илъэсхэм? 

- ДАХ-м и къалэн нэхъыщхьэ дыдэу 
къэслъытэр дунейм адыгэу тетыр 
зэпыщIэнырщ. Мис абы и лъэны-
къуэкIэ лэжьыгъэшхуэ тхузэфIэкIащ. 
Адыгэ щыпсэу къэрал 53-м щыщу 27-м 
дадолажьэ, ДАХ-м нобэкIэ щIыналъэ 
(къэрал) Хасэ къудамэу 16 къызэщIеу-
быдэ. Апхуэдэу жыпIэ щхьэкIэ ин 
дыдэщ ахэр, псалъэм и хьэтыркIэ, 
 Европэм и къэрал 18-м щыIэщ 
Хасэхэри, ахэр зы федерацэущ къы-
зэрытхэтыр. Адыгэхэр мелуан бжы-
гъэкIэ щыпсэу Тыркури аращ. 

Сыт адыгэр дызыхуейр мы зэманым, 
сыт лъэпкъым Дунейпсо Адыгэ Хасэм 
хуищIэн хуейр, ар къызэзыгъэпэ щахэм 
я гуращэу сыт щытар, ялэжьын я 
 гугъэу яхузэфIэмыкIауэ сыт щыIэ? Ди 
IуэхущIапIэм и къалэнхэр кIэ зимыIэщ, 
пщIэ пэтми и лъащIэм унэмы-
плъысыфыну. 

Псалъэм папщIэ, ди Уставым итщ 
бзэр, хабзэр тхъумэн, ди нэмысыр, 
адыгагъэр тIыгъыжын зэрыхуейр, ду-
ней псом щикъухьа ди лъэпкъыр 

зэпыщIэжыным зэпымыууэ дызэ ры-
телэжьапхъэр. ДэнэкIэ щыпсэу адыгэ-
ми и Iуэхум дыщыгъуэзэным, хьэлэ-
бэлыкъ гуэр хэхуа щыIэмэ дадэIэпы-
къуным, дызэрыщIэным, дызэры зэ-
къуэтыным дытолажьэ, хамэ къэ рал-
 хэм щыпсэу ди хэхэсхэм зэпымыууэ 
далъоIэс. 

Псоми дощIэж Сирием къыщыхъея 
зауэм ди лъэпкъэгъухэр бэлыхь зэры-
хидзар. Абы уимыгъэгузэвэнкIэ, уимы-
гъэгумэщIынкIэ Iэмал иIэтэкъым. 
ТхузэфIэкIынумкIэ дызэчэнджэщри, 
лIыкIуэхэр дгъэкIуащ, къэкIуэжыну 
 хуейхэм дадэIэпыкъуащ. ЦIыху минищ 
къэтшэжащ, унагъуи 124-м унэ къа-
хуэтщэхуащ. Ар къэрал мылъкум 
щымыщ, зыхузэфIэкIхэм, гудзакъэ 
зиIэхэм зэхалъхьа, къэдугъуея ахъ-
шэщ, мелуан бжыгъэ хъууэ. Абыхэм 
дакIэлъоплъ, я сабийхэр школхэм 
ягъэкIуэнымкIэ, я узыншагъэм сы-
маджэщхэм щыкIэлъагъэплъыным-
кIэ, нэгъуэщIхэмкIи дадоIэпыкъу. 
 Ха са щхьэ яIэщи, езыхэр зэхуосри, зо-
псалъэ, Iуэху яIэмэ, къыдахьэлIэ. Ма-
хуэ хэха диIэхэр щыдгъэлъапIэкIэ 
къытхохьэ. Абыхэм ящыщ зы вице-
президент тщIауэ къытхэтщ. Иджыри 
Сирием дыпыщIащ, къэкIуэжыну хуей 
щыIэмэ, защIэдгъэкъуэну дыхьэзырщ. 

Урысейм цIыху Iэпхъуэшапхъуэхэм 
ехьэлIа и политикэм махуэ къэс жы-
хуаIэм хуэдэу зехъуэж. Япэм къедгъэ-
щтауэ щытащ гражданствэу тIу яIэ 
 хъуну хуит зыщI унафэ. Иджы ар Iуэху 
къиин хъуащи, паспорт зыIэра-
гъэхьэнымкIэ дадоIэпыкъу. Иджы 
быдэу кIэ лъымыплъауэ хэкум зыри 
къагъэ кIуэжыркъым, япэ къэсыр 
къэра лым къихьэ-икIыу къыпхуэзыдэ-
нур хэт, адыгэми зэрыжиIэу, псоми я 
гур бгъэныщкIуа?!

Лъэпкъыр пхэнжу щыбэкъуэнум и 
деж ар зэрыщыдмыгъэуэн Iуэху зы-
дохуэ. Псалъэ папщIэ, Сочэ Олимп 
джэгухэр щрамыгъэщIыну щыпэщIэу-
вам, къэралхэм я лIыкIуэхэр къатшэщ, 
 едгъэлъагъущ, ягурыдгъаIуэри, зэте-
дуIэфIащ. Ар щIыжысIэращи, дэ 
къэралым гурыдгъэIуэн хуейщ дызэ-
рымыкъаугъэр, фIэкIыпIэ къызэрыт-
лъыхъуэр. Урысейм зэран хуэхъуну 
 хуейхэм дыкъызэрагъэсэбэпыр ди 
лъэпкъэгъухэм хуэмурэ, щабэурэ ягу-
рыдогъаIуэ, дунейм къыщекIуэкI 
Iуэхухэм дифI зыхэлъымрэ ди зэран 
къызыхэкIынумрэ Дунейпсо Адыгэ 
Хасэм дыщытопсэлъыхьри, унафэ 
къы щыдощтэ, ар цIыхубэм ялъыдо-
гъэIэсыж.

Сыт адыгэ лъэпкъыр Дунейпсо 
Адыгэ Хасэм зэрыщыгугъыр? Хасэр 

зауэ-банэм хэтыну, къэралым ены-
къуэкъуну, нэгъуэщIым пэщIэувэну зи 
къалэну къэзылъытэхэри щыIэщ. Абы 
щыгъуэм ди IуэхущIапIэм лъэпкъыр 
игъэунэхъуну аращ. Ипэ ита нэ-
хъыжьыфIхэм акъыл хэлъу зэхалъхьа 
Уставым итым фIэкIа Хасэм нэгъуэщI 
ищIэну хуиткъым. Абы щыгъэнэIуахэр 
иджыпсту тхуэгъэзащIэмэ, ар зи IэрыкI 
лъэпкъылIхэмрэ къытщыгугъ лъэп-
къымрэ дгъэпэжу аращ. Абы дытеб-
гъунлъыкIрэ нэгъуэщI зыгуэрхэр зет-
хуэмэ, хабзэм дебакъуэмэ, лъэпкъыр 
щыхупIэм ди IэкIэ хуэтшащ. Зэманым 
дыдекIуу, ди Iуэхур зетхуэфу, ди бзэ, ди 
хабзэ тхъумэжу, ди лъэпкъэгъухэм 
пыщIэныгъэ яхудиIэу дыпсэуныр ди 
хьэкъщи, ар тхузэфIэкIын Тхьэм ищI. 

Бзэм теухуа Iуэхур-щэ?! Ар къэтIэтщ, 
куэдрэ дытепсэлъыхьщ, еплъыкIэ 
Iэджэхэр зэпэтлъытщ, Президентым и 
деж щыIэ советми дыкъыщыпса-
лъэри, нэхъыфIым хуэдэу едгъэщIащ. 
Конституцэм зэхъуэкIыныгъэхэр хэлъ-
хьэ нымкIэ гупым сыхагъэхьэри, абы и 
68-нэ, 69-нэ статьяхэм иратхэжащ 
лъэпкъ цIыкIухэм я бзэр хъумэнымрэ 
зегъэу жьынымрэ къэралым и къалэ-
ну. Апхуэдэщ щэнхабзэм и Iуэхури. 
Абы къыщынэркъым: хамэ къэралхэм 
щыпсэу адыгэхэм бзэр едгъэхъумэн 
папщIэ къыддэIэпыкъунуи иратхащ 
къэралым и хабзэхэр къыщыхьа тхылъ 
нэхъыщхьэм. Иджыпсту онлайну 
адыгэбзэр ядогъащIэ хэхэсхэм я 
щIэблэм, дунейр хьэлэбэлыкъ хэзыдза 
уз бзаджэр IукIуэтмэ, егъэджакIуэхэр 
дгъэкIуэнущ.

Ди IуэхущIафэхэр щызэхуэхьэса 
тхылъхэр къыдыдогъэкI. Абы и лъэ-
ныкъуэкIэ Къэбэрдей Хасэмрэ дэрэ 
дызэкъуэту долажьэ. Адыгэу дунейм 
тетым ХьэфIыцIэ Мухьэмэд яхуищIам 
хуэдиз хузэфIэкIауэ зыри диIэкъым, ар 
зыщыдгъэгъупщэ хъунукъым. Ды-
щызэхъурджауи къохъу, ауэ зэкъуэ-
шым хуэдэу дызэдолажьэ Мухьэ мэдрэ 
сэрэ, нэхъыжьыгъуэр ейми, пщIэ 
къысхуещI, Хасэм сызэритхьэмадэр 
япэ иригъэщу. Сигу къоуэ ХьэфIыцIэм 
тхылърэ хьэпшыпу иIэ мин бжыгъэхэр 
зы щIыпIэм щызэхуэхьэсауэ зэры-
щымытыр. Сэ къыхузоджэ, схузэфIэкI 
мащIэри хэслъхьэнщ, сыадыгэщ 
жызыIэу дунейм тетыр дыкъызэ-
дэтэджу абы и Iуэху зетхуэну, бгынэжа 
унэхэм ящыщ гуэр къыхэтхыу, ди 
 хабзэ-бзыпхъэхэр, адыгэм ди блэкIам-
рэ нобэмрэ къыщыгъэлъэгъуа музей 
тщIыну. 

ПыухыкIауэ жыпIэмэ, къэралми рес-
публикэми дадолажьэ, IуэхуфI 
 къаIэт хэр ядыдоIыгъ, лъэпкъым и Iуэху 

ехьэлIауэ дигу иримыхьын ящIэми, и 
щхьэр течауэ яжетIэнущ. Абы и 
щыхьэтщ ЦIыхубэ дипломатием зе-
гъэужьынымкIэ Горчаков А. М. и цIэр 
зезыхьэ фондым и грантыр тхуэ, УФ-м 
и Президентым и саугъэтыр щэ, рес-
публикэм ейр тхуэ къызэрытхьар. А 
псоми лэжьыгъэшхуэ, Iуэхушхуэ 
пылъщ гъэзэщIэн хуейуэ. 

- Ди лъэпкъэгъу хэхэсхэр щыпсэу 
хамэ къэрал куэдым ущыIащ, Хьэу-
тий. Сытым уигъэгушхуауэ, сытым 
уигъэпIейтейуэ уакъыхэкIыжрэ? 
Абыхэмрэ дэрэ  нэхъри зэгъунэгъу 
дызэхуэхъунымкIэ сыт хуэдэ хэ-
кIыпIэхэр, Iэмалхэр щыIэу къэплъы-
тэрэ, иджыпсту къэдмыгъэсэбэпу, 
ауэ уи хъуэпсапIэу? 

- ИщхьэкIи зэрыщыжысIащи, хамэ 
къэрал щыпсэу зы адыги гулъытэншэу 
къызэрыдмыгъэнэным яужь дитщ, 
щIэх-щIэхыурэ абыхэм дахохьэ, Iуэху 
дахэхэр щыдогъэкIуэкI. Гу зылъыстэра-
щи, ди тхыдэм, лъэпкъым и щхьэ 
 кърикIуам, нобэ и псэукIэм хэзымы-
щIыкI куэдым уарохьэлIэ. Интернет 
щыIэми, телевиденэм и Iэмалхэр 
жыжьэ нэсами, ди зэхэтыкIэм мащIэщ 
щыгъуазэр. Сыт и щхьэусыгъуэу щыт-
ми, ди хэкуэгъухэм ящыщ нэхъыбэ ди 
щIыналъэм къыщегъэувэхын, ди гъа-
щIэм къыхэшэн, и лъэпкъэгъухэм зы 
тхьэмахуэ, зы мазэ яхэгъэсын хуейщ. 
ИтIанэ абы езым унафэ и щхьэм 
 хуищIыжынщ къэкIуэжынрэ къэмы-
кIуэ жынрэ.

Нэхъапэм ДАХ-м хэтхэр нэхъыбэрэ 
къетшалIэу щытамэ, иджы нэгъуэщI 
къэ ралхэм, республикэхэм ди зэхуэс-
хэр зэрытхьыным яужь дитщ. Апхуэдэу 
Хасэм и зэIущIэхэр щызэхэтшащ Тыр-
кум, Израилым, Иорданием, Адыгей, 
Къэрэшей-Шэрджэс Республикэхэм, 
Къэбэрдей-Балъкъэрым нэхъыбэIуэ-
рэ. Мэздэгу, Ставрополь, Краснодар, 
Шапсыгъым щыIэ Хасэхэм дадо-
лажьэ, дакIэлъокIуэ. 

ЩIалэгъуалэмрэ сабийхэмрэ нэ-
хъыбэрэ зэрыгъэлъагъун хуейщ. Зэро-
цIыху, зэныбжьэгъу мэхъу, уеблэмэ 
унагъуэ зыухуэхэри къахокI. КъэкIуэ-
нур зей щIэблэращ зыхуэлэжьэн  хуейр, 
ар фIы дыдэу къызгурыIуэу а Iуэхум 
яужь ситщ, къызогъашэ, сахуозэ.

ХэкIыпIэу щыIэр сыт? Къэбэрдей-
Балъкъэр къэрал университетыр хэхэс 
адыгэхэм я быну цIыху мини 2-рэ щи-
тIым къаухащ, иджыри щитIым щIэны-
гъэ нэхъыщхьэ щызрагъэгъуэт. Бюд-
жет ахъшэкIэ щIэныгъэ зэзыгъэ-
гъуэтыну хуиту къэрал къэс тегуэша 
бжыгъэхэр нэхъыбэ дощI, пщIэ щIа-
турауи щIыи, нэгъуэщI щIыналъэхэм 
нэхърэ нэхъ пуду щрагъэджэнущ ди 
еджапIэ нэхъыщхьэм.

Адыгэ бзылъхугъэм, щауэм, адыгэ 
фащэм, адыгэшым, нэгъуэщI лъэпкъ 
хъугъуэфIыгъуэхэми ехьэлIа Iуэхухэр 
утыкушхуэм итхьэныр ди къалэнщ икIи 
тхузэфIэкI къэдгъанэркъым. Дэнэ 
щIыпIи дыкъыщащIэн, пщIэ къыщыт-
хуащIын щхьэкIэ зыри ди къару деблэж 
хъунукъым. 

- Дыщыгъуазэщ УФ-м хамэ къэрал 
IуэхухэмкIэ и министр Лавров Сер-
гей ухуэзауэ зэрыщытам, УФ-м и 
Президентым деж Лъэпкъ зэху-
щытыкIэхэмкIэ щыIэ советым узэ-
рыхэтым. Дэ ттеухуауэ, хэхэс дызэри-
куэдым теухуауэ жаIэм нэхъыщхьэу 
хэлъым кIэщIу и гугъу уэзгъэщIынут. 

- Зыбжанэрэ драджащ, дахуэзащ, 
УФ-м и Президентым и Администра-
цэм щылажьэхэми полпредхэми да-
IуощIэ. Абыхэм яжызоIэ дэ дызэрымы-
къэзэуатыр, атIэ Урысейм и дежкIэ 
дызэрыхэкIыпIэфIыр, Iэмал инрэ зэ-
фIэкIышхуэрэ зыбгъэдэлъ лъэпкъыу 
дызэрыщытыр. Къэрал щэ ныкъуэм 
Урысейм и цIэр фIыкIэ щыжедгъэIэну, 
ди къэралым и ныпыр щедгъэIэтыну 
лъэ кIыныгъэ диIэщ мыбдеж ис 
адыгэхэм. 

ФIы дыдэу ди тхыдэм щыгъуазэщ ди 
къэралым и лIыщхьэхэр. АбыкIэ 
сэбэпышхуэ хъуащ ди лъахэгъу Темыр-
къан Юрэ. Ауэ урыс пащтыхьым и зэ-
маным псэуахэм ящIам щхьэкIэ Лав-
ров сымэ жэуап ебгъэхьыну захуагъэ-
къым. Зыкъыддагъэшын, ди Iуэхур 
къыддаIэтын хуей жыпIэмэ, хуейщ. 
ИкIи ящIэ, икIи зыкъыддагъэш, икIи 
дызэхащIыкI. Совет властыр яухуэри, 
республикэхэри къэунэхуащ, абыхэм 
къэралым и дэIэпыкъуныгъэ ягъуэт, 
къапщтэмэ, еджэныгъэ и IуэхукIэ 
къэралым и щIыпIэ псоми дахуэдэщ. 
ЗыкIи зэрыдмыгъэкъуаншэр, ауэ 
адыгэ хэхэсхэм нэ лейкIэ еплъыну 
дызэрыхуейр, абыхэм мыр я хэкуу 
зэрыщытыр ящIэмэ зэрытфIэфIыр, 
къэкIуэжыну хуейхэм дазэрыдэIэпы-
къупхъэр яжыдоIэ. ЛъэпкъитI щы-

зэхуэдэ республикэм ахэр щызэгъэ-
зэгъыныр ди закъуэ къалэнкъым, абы 
къэралри кIэлъыплъын хуейщ. Яже-
тIащ комиссэ къызэгъэпэщауэ 
лъэпкъхэм къалъыкъуэкI зэдауэхэм 
унафэ тращIыхьмэ зэрынэхъыфIыр. 
Ди республикэр зыхыхьэ федеральнэ 
центр щIыщыIэжыр апхуэдэ Iуэхухэ-
ращ. Псалъэм и хьэтыркIэ, Къэнжал 
зауэм ехьэлIа упщIэр. Дэ ар зэрыщыIар 
жыдоIэ,  игъащIэм апхуэдэ къэмы-
хъуауэ зыукъуэдий, ар гъэлъэпIэным 
щIагъыбзэ щIэлъу къэзылъытэ балъ-
къэрхэм зи лъыр пщтыр щIалэгъуалэр 
нэхъри къызэщIагъаплъэ. Тхыдэ щы-
Iэщ, абы ириплъэу Iуэху зэIумыбзхэр 
зэхэзыгъэкIын цIыху гуп зыхэт комиссэ 
къызэгъэпэщын хуейуэ аращ. 

- Лэжьыгъэ ирехъу, адыгэ Iуэхууи 
нэгъуэщI зыгуэруи щрети, къохъу-
лIауэ уригушхуэу е ухунэмысауэ ури-
гумэщIу уиIэхэм утезгъэпсэлъы-
хьынут.

- Сызытепсэлъыхьауэ къыдэхъулIа 
псоми срогушхуэ, нэхъыщхьэ дыдэр 
ди ужь къиувэн щIалэхэмрэ хъыджэбз-
хэмрэ зэрыдгъасэращ. Адрей рес-
публикэхэми щагъасэ ахэр, дакIэ-
лъыплъу, ди нэIэ ятету. Къэрэшей-
Шэрджэсымрэ ди щIыналъэмрэ зэ-
гъусэу школым зэрыщеджэ ну учеб-
никхэр къыдыдогъэкI. 

«Ветеринар, фитосанитар кIэлъы-
плъыныгъэмкIэ Федеральнэ IуэхущIа-
пIэм и Къэбэрдей-Балъкъэр референт 
центр» сызиунафэщIым щесхьэкI 
лэжьыгъэри фIыщ, зэпэщщ, дызэ-
хуэарэзыуэ Iуэху зэрызэдэтщIэнум 
яужь диту гупыр дызэбгъэдэтщ. Ауэ 
псом нэхърэ нэхъыщхьэжыр, псоми ди 
зэхуэдэр лъэпкъ Iуэхуращ. Лъэпкъым 
ехьэлIауэ зы Iуэху цIыкIуи щыIэкъым, 
ар сэ сытым и дежи жызоIэ. Зи щхьэм 
пщIэ хуэзымыщIыж, зи хабзэ, зи нэмыс 
зымыхъумэж лъэпкъыр дэхуэхынущ, 
абы иужькIи зыкъыхуэIэтыжынукъым. 
Аращ абы и фIыр, и дахэр, и хъу-
гъуэфIыгъуэхэр, ди адэжьхэм къыт-
хуагъэна псори дыхуэсакъыу тхъумэн, 
тIэтын щIыхуейр. 

Пэжыр жыпIэмэ, нэхъыбэ дыдэу 
сызытегузэвыхьыр мы зэман къе-
кIуэкIращ. Плъагъум, убгъэдыхьэу 
узэпсалъэ хъум сыщышынэркъым сэ, 
зыхэзмыщIыкI, сымыцIыху, сымы-
лъагъуращ сызыгъащтэр. Апхуэдэщ 
иджыпсту къекIуэкI ковид узыфэ 
зэрыцIалэр. Апхуэдэщ щIалэгъуалэр 
зэрауцIэпI Iэмал хьилэшыхэр. Интер-
нет фIэкIа нэкуи напIи ямыIэжу зэры-
хъуам, акъыл къызыхахыфыну тхы-
лъыр IэщIыб зэращIам срогумэщI. 
Ярэби, тIэщIэмыкIыу пIэрэ щIэблэр, 
жысIэу согупсыс. «Башыр ди нэм 
щIэдмыIуж щIыкIэ ар щхьэ тIывмы-
харэ», къыджаIэжыну пIэрэ Iейм 
щыдмы хъумэф щIалэгъуалэм?

Адыгэр игъащIэм хъарзынэу дыпсэу-
уэ щытащ. «Шэрджэс хадэхэр» жра-
гъэIэу жыгым фIыуэ хащIыкIыу, щIы 
зэрахьэу, мэш къагъэкIыу, шы, Iэ-
щышхуэ зэрахуэу. Иджыпсту уней хадэ 
зэщIэкIэжа щыслъагъукIэ си жагъуа-
щэ мэхъу. Къуажэдэсыр фIы дыдэу 
зыпэлъэщу щыта къалэнхэр Iэпэдэ-
гъэлэл ящIауэ, властыр яубу, тутын, 
фадэ ефэу тетIысхьэпIэм тесхэм са-
щыIуплъэкIэ, си лъыр мапцIэ.

ЕджапIэр къэзыух ныбжьыщIэхэм 
лэжьапIэ зэрамыгъуэтыр щхьэжагъуэ 
сщохъу. Япэм хуэдэу еджапIэм Iэна-
тIэкIэ къыщызэримыгъэпэщыжкIэ, 
хэкIыпIэу щыIэр къэгъэсэбэпын  хуейщ: 
узыхуейм хуэдэу къулыкъу упэрымыу-
вэфрэ, мызэкIэ къыппэ щIэхуэр уэим, 
Iумпэм пщIы хъунукъым. Сэ сылэжьащ 
шофёруи, экскаваторым сытесуи. Си 
бынми яжызоIэ, ящIэн ямыгъуэтмэ, я 
Iэщхьэлъащхьэр дэхьеяуэ лэжьэн 
зэрыхуейр. Шы щIакъуэ тесыр шы псэу 
хуешэ, жи. Уи Iуэхур зэтеувэхункIэ нэхъ 
мыхъуми, уи хадэр зыхуей хуэзэу зе-
хьэ. Лэжьыгъэ сиIэкъым жыпIэу дауэ 
къуажэм узэрыдэсынур, узыгъэшхэну 
хадэр цIыраужь пщIыуэ?! 

- Мыщэхумэ, мурадхэмрэ хъуэпса-
пIэхэмрэ я гугъу къытхуэщIыт, Хьэу-
тий.

- Дылэжьэну, дыпсэуну, къетхьэжьэ 
Iуэхухэр зыщIыпIэ нэдгъэсыну Iэмал 
диIэну. Егъэлея зыри хэткъым. 
Апхуэдэуи си нэ къокI си къуэрылъху 
цIыкIухэм сакIэлъыплъыну, я гуфIэ-
гъуэ слъагъуну. ЩIакъуэ баш цIыкIур 
сIыгъми содэ, я хьэгъуэлIыгъуэм сы-
къыщыфэну къару сиIэу а зэманым 
срихьэлIэ къудеймэ. 

- Зи гугъу пщIа гуфIэгъуэхэми нэ-
гъуэщI Iэджэми ухэплъэну ди гуа-
пэщ, Хьэутий. Зэман къытхуэбгъуэту 
укъызэрыдэпсэлъам щхьэкIэ фIы-
щIэ пхузощI.

Епсэлъар  ИСТЭПАН  Залинэщ.

Сэхъурокъуэ Хьэутий Хьэз-
рит и къуэр Аруан щIыналъэм 
хыхьэ Старэ Шэрэдж (Дохъу-
шыкъуей) къуажэм 1951 гъэм 
накъыгъэм и 27-м къыща-
лъхуащ. 1974 гъэм Къэбэр -
дей-Балъкъэр къэрал универ-
ситетыр, 1979 гъэм аспиран-
турэр къиухащ. Экономикэ 
щIэныгъэхэм я докторщ, про-
фессорщ,  ЩIДАА-м и акаде-
микщ.

Сэхъурокъуэр пэрытащ Iэна-
тIэ зэхуэмыдэхэм. 1986 - 1991 
гъэхэм «Налшык», «Къэ-
бэрдей-Балъкъэр» джэд фа б-
рикэхэм я унафэщIу щытащ. 
Абы иужькIэ илъэситI кIэ 
цIыхубэ депутатхэм я  Ар уан 
 Советым и тхьэмадащ, 1992 - 
1993 гъэхэм лэжьащ  КъБР-м и 
Правительствэм и УнафэщIым 
и къуэдзэу -  мэкъумэш Iэна-
тIэмкIэ министру, 1993 - 1996, 

1997 - 2002 гъэхэм КъБР-м и 
Прави тель ствэм и УнафэщIым 
и къуэ дзэу щытащ. КъыкIэ-
лъыкIуэ илъэситIым республи-
кэм и Правительствэм и Унафэ-
щIым и  къуэдзэщ - щIэны-
гъэхэмкIэ министрщ. 2005 - 2011 
гъэхэм ар и унафэщIщ ветери-
нар, фитосанитар кIэлъыплъы-
ныгъэмкIэ Федеральнэ Iуэху-
щIапIэм КъБР-м щиIэ и Управ-
ленэм. 2010 - 2011 гъэхэм  КъБР-м 
и Прави тельствэм и Унафэ-
щIым и  къуэдзэщ. 2011 гъэм 
къыщы щIэдзауэ и унафэщIщ 
«Ветеринар, фитосанитар 
кIэлъы п лъыныгъэмкIэ Феде-
ральнэ IуэхущIапIэм и Къэ-
бэрдей- Балъкъэр референт 
центр»  федеральнэ къэрал 
 бюджет IуэхущIапIэм.

ДАХ-м и IX Конгрессым (2012 
гъэм жэпуэгъуэм и  20-м) тхьэ-
мадэу щыхахащ, етIуанэ пIа-

лъэми (2015 гъэм), ещанэми 
(2018 гъэм) пщIэ зыпылъ а 
 къулыкъур къыхуагъэфэщэ-
жащ. Хьэутий къэралым 
 къритащ «Зэныбжьэгъугъэ», 
«ЩIыхь», «КъБР-м и пащхьэм 
щиIэ фIы щIэхэм папщIэ» ор-
денхэр, медаль куэд. 

«КъБР-м цIыхухэм хуэIу-
хуэщIэ яхузэ фIэзых IэнатIэм 
щIыхь зиIэ и лэжьакIуэ» цIэ 
 лъапIэр зэрехьэ, КъБР-м и 
ЩIыхь тхылъыр, «ЛэжьакIуэ 
псэ е  мы блэжхэр. Урысей» 
щIыхь дамыгъэр къратащ     
абы. 

Сэхъурокъуэ Хьэутий и ныб-
жьыр илъэс 70 зэрырикъур 
къэдгъэсэбэпри, и гъащIэм, и 
гуащIэм, и Iуэху еплъыкIэ - 
Iуэху зехьэкIэм ехьэлIа упщIэ 
зыбжанэкIэ зыхуэдгъэзащи, 
къыджиIахэм ди гуапэу 
фыщыдогъэ гъуазэ.

СЭХЪУРОКЪУЭ Хьэутий:

Сэхъурокъуэ Хьэутий и ныбжьыр нобэ илъэс 70 ирокъу

Адыгэхэм зэрахьэ тхыбзитIым хэлъ Iуэхугъуэ зэIу-
мыбзхэр зэблэгъэкIыным лъэпкъ тхыгъэр къы зэ рыу-
нэхурэ щIэныгъэлIхэр иужь итщ жыпIэмэ, пцIы хъуну 
къыщIэкIынкъым. Ар щыгъэтауэ, зэрылъэп къыу зэ-
дай тхыбзэ щыIэн хуейуэ трагъэчыныхьу жылагъуэм 
щызекIуэ псалъэмакъхэри ужьыхыркъым, пIалъэ-пIа-
лъэкIэрэ гуащIэу къыщызэщIэрыуэ щыIэу. Мы Iуэху-
гъуэм щрипсалъэу, и хэкIыпIэхэр  щаубзыхуу щIэныгъэ 
зэхуэс зыбжанэ зэхэтащ. Абыхэм ящыщ зыщ Къэбэр-
дей-Балъкъэрым гуманитар къэ хутэныгъэхэмкIэ и 
 институтым 1999 гъэм щекIуэ кIауэ щытар. БзэщIэны-
гъэлI нэхъыжьхэр зыхэта а зэ IущIэшхуэм адыгэбзэм 
зэщхьу хэлъ, ауэ тхыбзэмрэ пэ жырытхэмрэ зэщхьэ-
щы кIы  ныгъэ щызыгъуэта Iуэхугъуэ зыбжанэ къэзэнэ-
кIа зэрыхъунум и унафэр къыщащтэгъат.

ЗЫМ ДЕЖКIИ щэхукъым щIэныгъэм утыку кърихьэ 
къэхутэныгъэхэм я нэхъ инри къызэрыгуэкIыу тхылъым-
пIэм къызэринэнур, абы гъуэгу езытын, гъащIэм хэ зып-
щэн къару имыIэмэ. Апхуэдэ зэфIэкI зыбгъэдэлъыр, зэ-
рыгурыIуэгъуэщи, къэрал къулыкъущIэхэрщ. Ужьых 
 имы Iэу илъэс пщIы бжыгъэ хъуауэ екIуэкI мы псалъэма-
къым и мыхьэнэр къызыгурыIуахэм ящыщщ а лъэхъэнэм 
Къэ бэрдей-Балъкъэр Республикэм и Правительствэм и 
УнафэщIым и къуэдзэу - щIэныгъэмрэ егъэджэныгъэм-
кIэ министру щыта Сэхъурокъуэ Хьэутий. Адыгэ алфави-
тымрэ пэжырытхэмрэ хэлъхьапхъэ зэхъуэкIыныгъэхэм я 
проектым гъуэгу етыным, КъБР-м и япэ Iэтащхьэу щыта 
КIуэкIуэ Валерэ деж нэгъэсыным и жэрдэмщIакIуэу 
щытахэм ар ящыщщ. Iуэхур зэрепхьэжьэщ къызэро-
хъулIэр, жаIэ. Хэку тхьэмадэм и Iэр зыщIэлъ лъэпкъпсо 
унафэр 2002 гъэм щIышылэм и 24-м дунейм къытехьауэ 
щытащ. Ауэ Iуэхур и кIэм нэсын щхьэкIэ, Къэбэрдей- 
Балъкъэрым и мызакъуэу, абы ещхь унафэ Адыгэ 
 Республикэми къищтэн хуейт. Сыт хуэдэ щхьэусыгъуэм 
къыхэкIами, абдеж унафэ пыухыкIа нобэр къыздэсым 
къыщащтэфакъым.

Дунейпсо Адыгэ Хасэм и Тхьэмадэ щыхъуа махуэм 
 щегъэжьауэ Сэхъурокъуэр иужь итщ хуэфащэ пщIэ 
зымыгъуэта а унафэм псэ хилъхьэну, и нэIэ тетщ 
анэдэлъхубзэр зэрырагъэдж щIыкIэм. ДАХ-м зэIущIэу 
ир игъэкIуэкIхэм яхэткъым адыгэбзэм епха Iуэхугъуэ-           
хэм щримыпсалъэ, ар курыт еджапIэхэм зэрыщрагъэ-
джымрэ IуэхущIапIэхэм зэрыщызэрахьэмрэ ехьэлIа 
унафэхэр къыщамыхь. Апхуэдэу, ДАХ-м и Тхьэмадэм и 
фIыщIэ хэлъщ Къэбэрдей-Балъкъэрымрэ Къэрэшей-
Шэрджэсымрэ щыщ сабийхэм зэреджэн зы программэ 
зэрыхузэхалъхьэм, егъэджэныгъэм епхауэ щыIэ иужь-
рей  къэрал пщалъэхэм тету щIыналъитIми зэдай тхылъ-
хэр зэрызэхагъэувэм, «къэбэрдей-шэрджэс» фIэщыгъэр 
зэрыпхыкIам.

Сыт хуэдэ унафэми жэрдэмми лэжьыгъэшхуэ пы-
щIащ. А псор зэпумышачэмэ, шыIагъэ хэлъу уабгъэ-
дэмыхьэмэ, икIушхуэ щымыIэу щIэужьыхэжыныр зы-
хуэIуа щыIэкъым. Бзэм и Iуэхум щхьэрыутIыпщу ухыхьэ 
зэ рымыхъунур къызыгурыIуэ Хьэутий и зэгъэзахуэр 
къызэрымыкIуэу инщ, и гулъытэр жанщ, и зэхэщIыкIыр 
куущ. ФIы дыдэу къыгуроIуэ щIэныгъэми егъэджэны-
гъэми пIащIэрыгъуэ хэплъхьэ зэрымыхъунур, къэунэху 
зэIумыбзхэр набдзэгубдзаплъэу зэфIэхын зэрыхуейр.

Адыгэбзэм и IуэхукIэ Тхьэмадэм иригъэкIуэкI лэ-
жьыгъэм, хилъхьэ политикэм удимыхьэхынкIэ Iэмал иIэ-
къым. Гуапэ зэрыхъунщи, лъэданэ инарэ зэфIэпхынкIэ Iэ-
мал зыхуимыIэж куэд, Хьэутий и псалъэ зэрыхыхьэу, 
зэблэкIа мэхъу, и пIэ йоувэж. Шэч хэлъкъым, илъэс            
Iэджэ лъандэрэ ирихьэкIа къэрал IэнатIэм къыхилъхьа 
гузыхэщIэмрэ шыIэныгъэмрэ ар зэрафIыгъэр.

Накъыгъэм и 27-р Хьэутий и махуэщIщ. Ныбжь дахэ, 
адыгэхэм я жыIауэ, хьэщIэщ Iэнэ башыр цIыхум и пащхьэ 
щралъхьэ ныбжь ирокъу. Башыпэр зыхуэгъэзам уи гум 
илъыр къищIэу, зыхуэбгъэфащэ ныбжьым хуэдэу уи гъа-
щIэр кIуэуэ, уи гъуэрэ уи бжьэрэ зэтемыкIыу, уузыншэу, 
угукъеуэншэу, убэIутIэIуншэу упсэуну сынохъуэхъу, уи 
 хъуэпсапIэхэр уи щхьэрэ уи бынкIэ къохъулIэу дунейм 
 утетыну ди гуапэщ.

ТАБЫЩ  Мурат.

Сэхъурокъуэ Хьэутий къэрал, жыла-
гъуэ лэжьакIуэ IэкIуэлъакIуэщ. Абы мы-
хьэнэшхуэ иIэщ Дунейпсо Адыгэ Хасэм 
хуэдэ зэгухьэныгъэм и унафэщI къалэ-
ным упэлъэщынымкIэ. ДАХ-м и прези-
ден тыр ядолажьэ къэралым и щIыналъэ- 
хэм, федеральнэ IуэхущIапIэхэу МИД-м, 
«Россотрудничество»-м, ди хэкуэгъухэр 
щып сэу къэралхэм щыIэ урысей посоль-
ствэхэмрэ консульствэхэмрэ.

А ЛЭЖЬЫГЪЭМ лъабжьэ хуэпщIыфы-
нури акъылымрэ IэкIуэлъакIуагъэмрэщ.        
Ди хэкуэгъу хэхэсхэм я псэукIэр зыхуэдэнур 
хэщIапIэ яхуэхъуа къэралым елъытащ, 
абыхэм я гупсысэкIэ-IуэхущIэкIэри нэ-
гъуэщI дунейщ щыпсыхьар. ИтIани, а псори 
зэгурегъэIуэф. 

Нэхъыщхьэр Сэхъурокъуэр ДАХ-м зэри-
унафэщIрэ мы дунейпсо зэгухьэныгъэм и 
мурадхэмрэ и Уставымрэ зэрагъэ защIэрщ. 
КIуэ пэтми зэроубыдыж адэжь  хэкум 
исхэмрэ хэхэсхэмрэ. ДАХ-м и къалэн нэ-
хъыщхьэр адыгэхэм я щэнхабзэр, бзэр 
яхъу мэнымрэ щIэблэр адыгэ хабзэм щIэ-
пIыкIынымрэщ. ДАХ-м хузэфIэкIыр ещIэ ди 
къэралым щыгъэува хабзэм тету  хэкум 

СЭХЪУРОКЪУЭ Хьэутий 
зэ фIэкI зиIэ цIыхуу зэры-
щытым и фIыгъэшхуэ къокI 
ДАХ-м. Жылагъуэ IэнатIэр 
мылъку убгъэдэмылъу, 
 ныб жьэгъу куэд уимыIэу, 
цIыху хыхьэкIэ-хэтыкIэ умы-
щIэу пхузехьэнукъым. А жы-
хуэсIа псори, дипломат              
 нэсу зэрыщытри щIыгъужу, 
хэлъщ Сэхъурокъуэм. Ар 
хэтщ УФ-м и Президен-         
тым деж Лъэпкъ зэхущыты-
кIэхэмкIэ щыIэ советым. 

Лэжьыгъэр гугъущ, ахъшэ 
зыми къуитыркъым, къэ-
ралми къыпхуиутIыпщыр-
къым. Уи щхьэр зэрыбгъэ-
лажьэм елъытауэ аращ уи 
Iуэхур зэрызекIуэнури, абы 
ехьэлIауэ Хьэутий зэфIэ-
кIыш хуэ иIэщ. Псалъэм и 
хьэтыркIэ, илъэсибгъу 
 хъуауэ мэлажьэ ар ДАХ-м           

2012 гъэм къыщыщIэ-
дзауэ нобэр къыздэсым 
Хьэутийрэ сэрэ дызэдо-
лажьэ. Ди Iуэху еплъыкIэ 
щызэтемыхуаи къэ хъуащ, 
ауэ дипломатие жыхуэт-
Iэм зэрыхуэIэзэм, шыIэ-
ныгъэ зэрыхэлъым и   
фIыгъэкIэ хэкIыпIэ къэд-
гъуэтащ. Зи Iуэху еплъы-
кIэ  зэ темыхуэ цIыхухэр  
зы гъуэ гум трешэф Хьэу-
тий.

ХАМЭ къэралу ди лъэп-
къэгъухэр щыпсэухэм куэду 
лъытэныгъэ, пщIэшхуэ 
къы  зэрыщыхуащIыр си    
нэгу щIэкIащ. Адыгэ Хасэ 
 дэтхэнэми епсэлъэкIэ, 
бгъэ  ды хьэкIэ екIу къыхуи-
гъуэтыфу щытщ. Ар куэд         
и уасэщ. Хьэутий и деж              
сыт щыгъуи цIыхушхуэ 
къокIуа лIэ, чэнджэщэгъу 
Iущу зэ ры  щытым къы-
хэкIыу. Лъэп къым, къэра-
лыгъуэм ехьэ лIа Iуэхухэм 
сыт щыгъуи хуэжыджэрщ. 
ДэнэкIи и псалъэр щы-
кIуэцI рыкIыу зэ рыщытым 
дропагэ. 

Хьэутий и акъылри и зэ-
фIэкIри къигъэсэбэпу ди 
адыгэ лъэпкъым зэрыхуэ-
лажьэм дрогуфIэ. Узын-
шэу, и мурад къе хъулIэу   
гъащIэ кIыхь къигъэщIэну 
дыхуохъуахъуэ! ДэнэкIэ 
щыIэ ди лъэпкъэгъухэми 
гуфIэгъуэ куэд Тхьэм зэды-
дигъэлъагъу! 

АСЛЪЭН  Алий, 
Къэрэшей-Шэрджэс 

Республикэм щыIэ 
Адыгэ Хасэм и тхьэмадэ.

Сэхъурокъуэ Хьэутий 
Ха сэм хуэгъэза и лэжьы- 
гъэм псом нэхърэ нэ-
хъыщхьэу  хэслъагъуэр 
хэкум ис ады гэхэмрэ 
хэхэсхэмрэ нэхъри зэпэ-
гъунэгъу хъун папщIэ 
ищIэращ.

АР НЭРЫЛЪАГЪУЩ, 
дэри абы дыщыгъуазэщ. 
АбыкIэ фIыщIэ худощI Ха-
сэ тхьэмадэм. Апхуэдэуи 
дэ дигу ирохь къэралы-
гъуэм зэ рыбгъэдэтыр, къэ-
ралым рэ Хасэмрэ зэгу ры-
Iуэу зы гъуэгу зэрытетри 
Сэхъурокъуэ Хьэутий и 
фIыгъэу къыдолъытэ. Ди 
адыгэ лъэпкъым и къэ-
кIуэнум теухуауэ гупсысэр 
утыку къызэрырилъхьэр, 

Дунейпсо Адыгэ Хасэм сызэры-
хэтрэ илъэсих мэхъу. А зэманым 
къри убыдэу Хасэм щызгъэзащIэ 
къа лэнхэм я нэхъыщхьэр - ар                     
ады гэб зэр хъумэнымкIэ комите- 
тым щызэфIэзгъэкI лэжьыгъэращ. 
Абы и лъэныкъуэкIэ екIуэкI сыт 
хуэдэ Iуэхури Сэхъурокъуэ Хьэутий 
хуабжьу къыддиIыгъыу, чэнджэщ 
щхьэпэхэр къыдиту, езыми къыхи-
лъхьэ Iуэхухэри зэфIэтхыу апхуэдэу 
дызэдолажьэ. 

ЖЫIЭПХЪЭЩ Сэхъурокъуэм и зэ-
фIэкIкIэ ди лъэпкъыбзэр лъэ быдэкIэ 
увын  гъуэгум зэрытеувар. УФ-м и Пре-
зидент Путин Владимир Налшык 
къыщыкIуам Сэ хъурокъуэ Хьэутий 
абы и пащхьэ ирилъхьа Iуэху нэхъыщ-
хьэхэр зытеухуар лъэп къыбзэхэм, 
лъэпкъ литературэм зегъэужьыным, 
анэдэлъхубзэр джыным  хуащI гу-
лъытэр къэIэтынрат. А зэIущIэм иужь-
кIэ а Iуэхухэм я лъэныкъуэкIэ ди лэ-
жьы гъэр кIуатэу хуежьащи, абыкIэ 
фIы щIэ хуэфащэщ Хасэ тхьэмадэм.     
А лэ жьыгъэм щыщщ, псалъэм 
 папщIэ, дуней псом адыгэу щыпсэум 
ягу дыхьэу гъэ къэскIэ едгъэкIуэкI 

ФIым  я  нэхъыфIыр
Тхьэм  къыхуищIэ

и тхьэмадэуи, а зэманым    
къриубыдэу, сэ зэрысщIэм-
кIэ, зыплIытхурэ Хасэм къи-
хьащ КъБР-м Граждан жы-
лагъуэ IуэхущIапIэхэм ядэ-
лэ жьэнымрэ лъэпкъ Iуэху-
хэмкIэ и министерствэм и 
грантыр. Ахъшэшхуэ хъур-
къым ар, ауэ а мащIэри сэ-
бэпщ.  Апхуэдэуи ДАХ-м 
зыб жанэрэ къихьащ УФ-м и 
Президентым и грантыр. 
Абы къыхэкI мылъкукIэ         
сэри нэгъуэщIхэми ДАХ-м 
къыхудэдгъэкIащ тхылъ 
зытхух. IуэхущIапIэм и лэ-
жьыгъэр цIыхухэм ящIэн, 
тхыдэм къыхэнэн папщIэ 
 дунейм къытехьэ тхылъхэм 
мыхьэнэшхуэ яIэщ. 

Иджыпсту зыхудогъэ хьэ-
зыр Дунейпсо Адыгэ Ха-          
сэм и къыкIэлъыкIуэ Конг-
рессми, ар щызэхэтыну 

 фо кIадэ мазэм ирихьэлIэу 
тхы лъышхуэ къыдэдгъэ кIы-
нущ ДАХ-м къепха Хасэ 16-м 
яхузэфIэкIа, я IуэхущIафэ 
псори иту. Апхуэдэу фильм-
хэр къыдэкIащ, телевизион-
нэ нэтын куэд трахащ.

Хамэ къэралхэм щыпсэу 
адыгэхэмрэ дэрэ ди зэпы-
щIэ ныгъэхэр нэхъ быдэ 
 хъуащ Сэхъурокъуэм и фIы-
гъэкIэ. Дэ щIыналъэ куэдым 
зэгъусэу дыщыIащи, мызэ-
мытIэу си нэгу щIэкIащ дэт-
хэнэми епсэлъэкIэ щхьэхуэ 
къызэрыхуигъуэтыфыр, зэ-
ры дипломат Iэзэр, абыкIэ 
хэхэс адыгэхэр къызэрыди-
хьэхыр. Гукъанэ гуэр къызы-
хэмыкI щыIэкъым, ауэ ахэ-
ри щIэх дыдэ тэмэм мэхъуж. 

И цIыхугъэм и гугъу ма-
щIэуи сщIыну сыхуейщ. Сыт-
кIэ зыхуумыгъэзами, ар 
асыхьэту зэрызэфIихынум 
иужь итщ Хьэутий. И лэжьа-
пIэм укIуауэ дакъикъэ бжы-
гъэ упэплъамэ, болъагъу 
абы и деж цIыхуу къе-
кIуалIэр, нэхъыбэри я щхьэ 
IуэхукIэ къелъэIуну аращ. 
Сэхъурокъуэр хущIокъу,  
фIыуэ къохъулIэ ахэр имы-
гъэщIэхъун. 

И махуэм ирихьэлIэу со-
хъуэхъу ехъулIэныгъэ иIэну, 
лъэпкъ Iуэху дигъэкIыу 
илъэс куэдкIэ тхуэлэжьэну. 
Тхьэм хущIигъэхьэ! 

ХЬЭФIЫЦIЭ  Мухьэмэд, 
Къэбэрдей Адыгэ

Хасэм и тхьэмадэ,
«Адыгэ псалъэ» газетым и 

редактор нэхъыщхьэ. 

Дунейпсо Адыгэ Хасэр зэраухуэрэ илъэс тIощIрэ 
пщIырэ мэхъури, ипэкIэ тхьэмадэу тетахэм яхэткъым 
Хьэутий ищIам хуэдиз зыхузэфIэкIа, сыт щхьэкIэ 
жыпIэмэ мы Iуэхум хуэхьэзыру лэжьэн щIидзат абы.            
Ди республикэм и Правительствэм и УнафэщIым и                    
къуэдзэу илъэс куэдкIэ лэжьащ, егъэджэныгъэмрэ 
щIэныгъэмкIэ, мэкъумэш IэнатIэмкIэ министру щы-          
тащ, жылагъуэ, щэнхабзэ лэжьакIуэхэм и нэIэ къыттет 
зэпытти, ди Iуэху зыIутыр, ди къалэнхэр, зыми гури-
гъэIуэжын хуэмейуэ, фIы дыдэу ищIэрт.

И лэжьыгъэр 
къызэралъытэм

и щыхьэтщ

къэзыгъэзэжыну хуейхэм ядэIэпы къуным 
теухуауэ. Пэжыр жыIапхъэщ:  ДАХ-мрэ абы 
къыкъуэува цIыхухэмрэ я фIыщIэщ Сирием 
щекIуэкI зауэм зи щхьэр къыхэзыхахэм 
егъэзыпIэ зэрагъуэтари ахъ шэкIэ зэра-
дэIэпыкъуари. Сэхъуро къуэм и фIыгъэщ 
адыгэхэм я жылагъуэ зэгухьэ ныгъэу Мэз-
дэгу, Ставрополь щыIэхэр  ДАХ-м и лэжьы-
гъэм къыхэша зэрыхъуар. 

НэгъуэщI къэралхэм щыпсэу адыгэхэм я 
жылагъуэ зэгухьэныгъэхэр ДАХ-м зэрыз-
ришэлIэфым мыхьэнэшхуэ иIэщ. А лэжьы-
гъэр къызэралъытэм и щыхьэтщ ДАХ-м и 
президентым ЦIыхубэ дипломатием зе-
гъэу жьынымкIэ Горчаков А. М. и цIэр зе-
зыхьэ фондымрэ Евразием и лъэпкъхэм              
я Ассамблеемрэ Iуэху зэрадищIэфыр. Абы 
кърикIуащ «Iуащхьэмахуэ-XX щекIуэкIа 
зэпсэлъэныгъэр: лъэпкъхэм я зэгурыIуэ, 
ныбжьэгъугъэ, зэдэлэжьэкIэ» зыфIащар.              
А жэрдэмыр къадиIыгъащ Президент 
 грантхэмкIэ фондым, «Къэбэрдей-Балъ-
къэ рымрэ и хэкуэгъухэмрэ: цIыхубэ дип-
ломатием гъунапкъэ ищIэркъым» проект-
ри, нэгъуэщIхэри.

Шэч къытесхьэркъым ДАХ-р илъэс 30 
щрикъум ирихьэлIэу адыгэ лъэпкъым хуэ- 
щхьэпэн нэгъуэщI Iуэху хэри зэрызэфIахы-
нум. Сэ, си лэжьэгъу-бзэщIэныгъэлIхэр               
си гъусэу, къыхызолъхьэ «Урыс-къэбэр дей-
шэрджэс псалъалъэм» теухуа Iуэху гъэ-
щIэгъуэным зэгъусэу делэжьыну. Анэдэлъ-
хубзэмкIэ псэлъэфу, тхэфу зезыгъэсэну 
 хуейхэм ар хуабжьу къащхьэпэнущ. 

Сэхъурокъуэ Хьэутий сохъуэхъу узын-
шагъэ иIэну, къызыхэкIа адыгэ лъэпкъым 
купщIафIэу иджыри куэдрэ хуэлэжьэну.  

ДЗЭМЫХЬ Къасболэт,
Къэбэрдей-Балъкъэрым 

Гуманитар къэхутэныгъэхэмкIэ 
и институтым и унафэщI,

тхыдэ щIэныгъэхэм я доктор, профессор. 

Ди гуапэ 
мэхъу

лэжьыгъэр нобэрей псэу-
кIэм и хабзэхэм зэрыт ри-
гъэхуэным яужь зэритыр   
ди гуапэ мыхъункIэ Iэмал 
 зимыIэщ. Адыгэхэр дуней 
псом щикъухьауэ, зэпэ-
жыжьэу щыпсэуми, дэт-
хэнэ ди лъэпкъэгъуми лъэ-
Iэсыну яужь итщ. Ди адыгэ 
лъэпкъым зригъэу жьы-
ным, ди хэкужьым зыкъри-
гъэIэтыным зэрытела-
жьэр ди нэгу щIокI. Жы п-
IэкIэ бухыну щыткъым 
Хьэутий и гуапагъэр, Тхьэм 
иригъэфIакIуэ. 

Дэ дыхуэарэзыщ и щы-
тыкIэмкIи, и гупсысэмкIи, 
Хасэ и лъэныкъуэкIэ ири-
гъэкIуэкI лэжьыгъэмкIи. 
Узыншагъэ, гуфIэгъуэ иIэу 
и махуэ куэд игъэлъэпIэну, 
зыхуейхэр къехъулIэну ды-
хуолъаIуэ! 

ВЭРОКЪУЭ Зэтий, 
Европэм щыIэ Адыгэ 

Хасэхэм я федерацэм и 
тхьэмадэ.

КъБР-м и Совет нэужь лъэ-
хъэнэр къапщтэмэ, пщIэ рэ 
щхьэ рэ зиIэ ди цIыху па жэхэм 
ящыщ зыщ Сэхъу ро къуэ Хьэу-
тий. Ди республи кэм и къэ-
кIуэнур зыхуэдэнур яубзыхуну 
яужь щихьа зэман хьэлъэм  ар 
щхьэмыгъазэу телэжьащ Къэ-
бэрдей-Балъкъэрыр  зэкъуэту 
къызэтегъэ нэным, лъэпкъхэм 
къадекIуэкI  хабзэхэр, щIына-
лъэм щып сэ у хэм я шынагъуэн-
шагъэр хъума хъуным. 

АР И НЫБЖЬЭГЪУ пэжу, сыт-
кIи щIэгъэкъуэн нэс хуэ хъуу щы-
тащ КъБР-м и япэ Президент 
КIуэкIуэ Валерэ. Тхьэмадэм 
дэлажьэ гупым Хьэутий къа-
хэщырт и Iуэху  зехьэкIэкIэ, 
унафэ зытещIыхьын хуейуэ 
къэувхэм ехьэ лIауэ, ди щIына-
лъэр зыхэт щытыкIэр къилъы-
тэурэ, нэхъыфI зэрыхъунур 
зэриубзыхуфымкIэ. Сэхъуро-
къуэм хуэдэхэм папщIэ «ар 
IуэхущIафэ дахэ зылэжьыфы- 
ну цIыхущ» жаIэ. Абы и ныб-
жьэгъу дэ мызэ-мытIэу ди нэгу 
щIэкIауэ дощIэ сыт и лъэны-
къуэкIи ущыгугъ зэрыхъунури, 
зэи узыримыгъэщIэхъунури. 

«Тхыдэ, щэнхабзэ щIэинхэр 
ды хуэсакъыпэу къытщIэ хъуэ 
щIэблэм яхуэтхъумэн хуейщ, - 
жеIэ Сэхъурокъуэ Хьэутий. - 
 Лъабжьэ зимыIэ унэ щыIэкъым, 
жыг лъабжьэншэ зэрыщы-
мыIэм хуэдэ дыдэу. Апхуэдэщ 
лъэпкъри - тхыдэр зымыщIэ-

Уи гъащIэ гъуэгуанэмрэ IэнатIэ зэ мы-
лIэужьыгъуэхэм щепхьэкIа лэжьыгъэм-
рэ я щапхъэщ пщэрылъ къыпщащI 
Iуэхухэм хьэлэлу узэрыбгъэдэтым, укъы-
щалъхуа хэкур фIыуэ плъагъуу абы къа-
лэн зэрыхуэпщIэм.

ДАХ-м илъэс куэд  хъуа уэ уритхьэма-
дэщи, дуней псом щикъу хьа адыгэхэр 
зэщIэгъэуIуэнымкIэ уэ пхузэ фIэкIар пху-
жымыIэным хуэдизщ. Адыгэхэм я жы-        
лагъуэ зэгухьэныгъэ нэхъыщ х ьэм и Iуэху 
зехьэкIэр зэрыубзыхуар егъэ фIэкIуэным         

Сэхъурокъуэ Хьэутий сэ 
куэд щIауэ соцIыху, си 
ныбжьэгъуфIщ. Къэ бэр-
дей- Балъкъэр Респуб ли-
кэм и япэ Президенту 
щыта КIуэ кIуэ Валерэ и 
гупым щыхэта лъэхъэнэм 
си деж абы пщIэ лей къы-
щилэжьащ.

СЫТ щхьэкIэ жыпIэмэ, я 
па шэм и гукъэкI псоми  
набдзэгубдзаплъэу кIэ-
лъып лъу, и Iуэхур даIы-

Адыгэ дунейм укъы-
щацIыху къэрал, жыла-
гъуэ лэжьакIуэ цIэ-
рыIуэу.  ДАХ-м узэри-
тхьэмадэ илъэс бжы-
гъэхэм уэ богъэзащIэ 
дуней псом щикъухьа 
ады гэхэм яфI зыхэлъ 
Iуэхухэр.

БЗЭР, щэнхабзэр хъу-
мэ ным, хэкур фIыуэ 
 лъа гъ уным, ди къэра-

ПщIэшхуэ  хузощI
гъыу, щIыналъэм и дежкIэ 
нэхъыфI зэрыхъунур яуб-
зыхуу зы гупыфIу зэкъуэу-
ват ахэр. Абы хэта дэтхэнэ-
ми пщIэ   хузощI, фIыщIэ-
шхуэ къызэ рахьами шэч 
хэлъкъым. 

УФ-м и Президент Путин 
Владимир ди къэралым и 
дамыгъэ лъапIэр къызиты-
ну Кремлым сыщригъэб лэ-
гъам, си гъусэу цIыхуипщI 
накIуэ хъуну къысхуагъэ-
нэIуат. Абыхэм яхэтащ Сэ-

хъурокъуэ Хьэутий. Ар 
пщIэш хуэ зэрыхуэсщIым, 
езыми си гуащIэр къызэри-
лъытэм и щыхьэту сэ къыс-
щохъу.

ФIыгъуэу щыIэр къеуэ-
лIэну, къыхужаIэ фIы псори 
къылъысыну, иджыри мы-
зэ-мытIэу дызэрихьэлIэу 
адыгэ Iуэху зэдэтщIэну си 
гуапэщ. 

МЭШБАЩIЭ Исхьэкъ,
Къэбэрдей-Балъкъэр, 

Адыгэ, 
Къэрэшей-Шэрджэс 

республикэхэм 
я цIыхубэ тхакIуэ.

Псори
дрогушхуэ

ШыIагъэ зыхэлъ,
гулъытэ зиIэ

ЩIэблэм  я  щапхъэ
лым щып сэу лъэпкъхэр 
зэгурыгъэ Iуэ ным, нэ-
гъуэщIхэми  ехь э   лIауэ 
куэд зэрып ху зэфIэкIыр 
къыт щIэ  хъуэ щIэб лэми 
хэхэс адыгэхэми щапхъэ 
нэс яхуэхъуну къызо-
лъытэ. 

Гукъыдэжрэ ехъулIэ-

ныгъэрэ уиIэу, уи уафэр 
 къащхъуэрэ узыншагъэр          
уи куэду упсэуну ди 
 гуапэщ.  

ЛIЫМЫЩОКЪУЭ
Рэмэзан,

Адыгэ Республикэм и 
Адыгэ Хасэм и 

тхьэмадэ. 

Ди  унэтIакIуэ
Адыгэ диктантыр. Хэхэсхэм адыгэб-
зэмрэ урысыбзэмрэ  едгъэщIэн и 
 лъэ ныкъуэкIэ едгъэкIуэкI лэ жьыгъэ-
хэм ящыщ зыщ КъБР-м Граждан жы-
лагъуэ   IуэхущIапIэхэм   ядэлэжьэным-
рэ лъэпкъ IуэхухэмкIэ и министер-
ствэмрэ ДАХ-мрэ зэгъусэу едгъэкIуэкI 
онлайн- курсхэр, ахэр ди лъэпкъэ-
гъухэм зэ ра фIэфIым и щыхьэтщ абы 
къыхыхьэну гупыж зыщIхэм я бжы-
гъэм кIуэ пэтми зэрыхэхъуэр. А псори 
щыхьэт тохъуэ Сэ хъурокъуэ Хьэутий 
лъэпкъым и къэкIуэнум Iэмал 
щхьэпэхэр къигъэсэбэпу зэры те ла-
жьэм. Лъэпкъым и пщэдейр зэлъы-
там, къытщIэхъуэ щIэблэр хэкупсэу, 
ди блэ кIами щыгъуазэу, хабзэри бзэ-
ри ящIэу гъэ сэн зэрыхуейм ди лэ-
жьыгъэри хуиунэтIу щытщ.

Си гуапэу сохъуэхъу ди Хасэ тхьэ-
ма дэм  и гурылъхэр къехъулIэну!             
Езым псори игъэ лъэпIэну ифIэфIщ,  
нобэкIэ гукъыдэж къезыт лъэпкъ  
Iуэхум хилъхьэ гуащIэр гъэбэ гъуауэ 
узыншагъэрэ насыпкIэ игъуэтыжыну 
си гуапэщ! 

ЩОДЖЭН  Iэминат, 
Дунейпсо Адыгэ Хасэм 
и тхьэмадэм и къуэдзэ.

ПхузэфIэкIар  мащIэкъым
и закъуэкъым узыпэлъэщар, атIэ хамэ 
къэралхэм щыпсэу ди лъэпкъэ гъухэр 
зэпшэлIащ, адыгэхэм я щэнхабзэ, тхыдэ 
хъугъуэфIыгъуэхэр хъумэнымкIэ плъэкI 
къэбгъанэркъым. 

Ди гуапэу дынохъуэхъу узыншагъэ уиIэу 
уи унагъуэм ухуэпсэуну, Урысейми укъы-
зыхэкIа уи лъэпкъми яфI зыхэлъ куэд дя-
пэкIи блэжьыну.

КIЭКIЫХЪУ Мэжид,
хы ФIыцIэ Iуфэм Iус шапсыгъхэм 

я Адыгэ Хасэм и тхьэмадэ.  

НапэкIуэцIхэр зыгъэхьэзырар  ИСТЭПАН  Залинэщ.

жыр, абы пщIэ хуэзымыщIыр, 
щэнхабзэ хъугъуэфIыгъуэхэр 
зы мыхъумэр лъэпкъкъым. Абы-
кIэ  къалэнышхуэ я пщэ къыдо-
хуэ гъэсэныгъэмрэ егъэджэ ны-
гъэмкIэ IуэхущIапIэхэм». 

И ныбжьыр илъэс блыщI     
щрикъу махуэм ирихьэлIэу 
 къи кIуа гъуэгуанэм ириплъэж-
мэ, ди ныбжьэгъу икIи лэжьэгъу 
Хьэутий и IуэхущIафэхэм  арэзы 
дыдэ техъуэж хъуну  къыдо-
лъытэ. Къыщалъхуа республи-
кэм  абы хуищIащ хузэ фIэкI 
 псори. Ар ныбжьэгъукIэ къу-
лейщ, Урысейм и къалэхэми, 
к ъуажэхэми, адыгэ щыпсэу къэ-
ралхэми абы ныбжьэгъухэр, 
 кърихьэжьэ Iуэхухэр къыдэзы-
Iыгъхэр щикуэдщ. Унагъуэ дахэ 
иIэщ, жьэгу пащхьэр зыхъумэ и 
щхьэгъусэ Кларэрэ Хьэутийрэ я 
къуэхэмрэ къуэрылъхухэмрэ я 
гуфIэгъуэ хоплъэ. 

И ныбжьэгъухэмрэ лэжьэгъу-
хэмрэ, жылагъуэм къабгъэ дэ-
кIыу дехъуэхъукIэрэ, дэ Хьэутий 
жетIэну дызыхуейр мыращ: 
куэдрэ псэу узыншагъэ уиIэу, 
пщIэ зыхуэтщI Хьэутий Хьэзрит 
и къуэ! 

ЗУМАКУЛОВ  Борис, 
КъБР-м ЦIыхум и 

хуитыныгъэхэмкIэ  
уполномоченнэу щыIэ

НЭХУЩ Заурбий,
Урысей Федерацэм и 

Жылагъуэ палатэм хэт. 

Осетие  Ищхъэрэ

Мы къыдэкIыгъуэм елэжьахэщ: жэуап зыхь 
 сек ретарым и къуэдзэ Джатокъуэ Марьянэ, 
редак тору ЖьэкIэмыхъу Маринэ, корректорхэу 
Щоджэн Иннэ (1, 3-нэ нап.), Щоджэн Заирэ (2, 
4-нэ нап.), корректорхэм я дэIэпыкъуэгъу Елмэс 
ФатIимэ. КомпьютеркIэ га зетым и теп лъэр 
ящIащ Ныр Саидэ, Щомахуэ Марианнэ, сурэт-
хэм елэ жьар  Бицу Жаннэщ.

ЩIэблэ 

КъБР-м щыIэ МВД-м 
къы щапщытэжащ Сабий-
хэр хъумэным и махуэм 
ирихьэлIэу ирагъэкIуэкI 
«По    лицейский дядя Степа» 
 уры сейпсо зэпеуэм и щIы-
налъэ Iыхьэм кърикIуахэр.

САБИЙХЭМ хуагъэлъэ-
гъуат къэрал кIуэцI Iуэху-
хэмкIэ органхэм я лэ-
жьакIуэхэм я къалэнхэм 
 хуэгъэпса IэдакъэщIэкIхэр 
ягъэхьэзырыну. Зэпеуэм хэ-
тахэм къагъэсэбэпащ плас-
тилин, щэкI, ятIагъуэ, тхы-
лъымпIэ, нэгъуэщIхэри. 

Зэпеуэм и комиссэр хэп-

«Кизиловка» турбазэм щекIуэкIащ, 
Урысей МЧС-м «Школа безопасности» зы-
фIища и проектым хыхьэу, сабийхэм пап-
щIэ къызэрагъэпэща зэхьэзэхуэ.

 
АР ЗЭХАШАЩ Урысей МЧС-м и Управленэ 

нэхъыщхьэу  КъБР-м щыIэм, Къэбэрдей-Ба-
лъкъэрым мафIэсым пэ щIэт-къегъэлакIуэ 
и къулыкъумрэ «Школа безопаснос ти» щIы-
налъэ къудамэмрэ. 

Зэпеуэхэм хэтащ респуб ли кэм илъэс 13 - 
16 зи ныбжь и школакIуэхэу 60-м нэблагъэ 
къызэщIэзыубыдэ ко ман дэу 7. 

Зэхьэзэхуэр къыщызэIуа хым зыкъра-
гъэхьэлIащ Iуэху щIапIэ зэхуэмы дэ хэм, 
«Бое вое братство» жы лагъуэ организа-
цэмрэ альпинизмэм и ветеранхэм я лIы-
кIуэхэмрэ. 

Командэхэм къагъэлъэ гъуащ щIыпIэм 
зэрыхэзагъэр, палаткэхэр зэрагъэувыр, 
аль пинист Iэмэп сы мэхэр къагъэсэбэпу 
бгым зэ рыдэкIыр, фэбжь зыгъуэ там зэры-
дэIэпыкъур, мафIэс эстафетэм, нэ гъуэщI 
зэпеуэ щхьэхуэхэми хэтащ.

Зэпеуэм хэтахэр зэхьэзэ хуэм и дэтхэнэ 
Iыхьэми пэлъэщащ икIи екIуу зыкъагъэлъэ-
гъуащ. 

ЩIыналъэ МЧС-м ныбжьыщIэхэм папщIэ 
губ гъуэм шхапIэ къыщызэрагъэпэщати, зэ-
пеуэм кърикIуахэр къэзыпщытэхэр лэжьэху, 
абыхэм шэджэгъуашхэ ирагъэщIащ.

Зэхьэзэхуэм бжьыпэр  щиубыдащ Новая 
Балкария къуажэм дэт курыт еджапIэм и 
«Тигр» командэм. Налшык къалэм и курыт 
еджапIэ №18-м и «Отряд-101» гупым етIуа-
нэ увы пIэр хуагъэфэщащ. Еща  нэ увыпIэр 
къихьащ Прохладнэ къалэм и «Азимут» ко-
мандэм.

Зэхьэзэхуэм щытекIуа хэмрэ къыщыхэ-
жаныкIахэм рэ иратащ кубокхэр, медалхэр, 
щIыхь тхылъ хэмрэ фэеплъ саугъэтхэмрэ. 

- Зэхьэзэхуэр хуэгъэпсащ къытщIэхъуэ 
щIэблэр гъащIэ узыншэм хуэущииным, аль-
пинизм спортым зегъэубгъуным, - жиIащ 
«Школа безопасности» щIыналъэ къуда-
мэм и унафэщI Малкандуев Аслъэн.

 
УЭРДОКЪУЭ  Женя.

ЩыцIыкIум щегъэжьауэ щIэблэм егъэ-
цIыхун хуейщ  къы зыхэкIа лъэпкъыр.  
Абы Iэмал иIэщ: и ныбжьым хуэгъэза  
 тхы гъэхэм укъыхуеджэурэ, хуэщIэн хуэ-
дизкIэ лъэпкъ Iуэхум хэбгъэхьэурэ. 

КЪАРМЭХЬЭБЛЭ къуажэм дэт курыт 
еджапIэ №2-м адыгэм ди щыгъуэ-щIэж ма-
хуэм техуауэ дерсхэр щекIуэкIащ. Абы хэ-
тащ пэщIэдзэ классхэри нэхъыжьыIуэхэри. 
ЕгъэджакIуэхэм дерс зэIухахэр ира-
гъэкIуэкIащ. ЦIыкIухэр тхыдэм ирагъэплъэ-
жащ, адыгэ фащэм, лъэп къым къыдэгъуэ-
гурыкIуа хабзэхэм яхутеп сэлъыхьащ, щы-
гъуэ-щIэж махуэм и мы хьэнэм - лъэпкъым 
ар къызэрыгурыIуэн  хуейм и гугъу ящIащ, 
лъэпкъ дамыгъэхэр ирагъэщIащ, апхуэдэуи 
а махуэ гуауэм и нэщэнэ лентI удзыфэхэр 
хуагуэшащ.

НыбжьыщIэхэр гъэхуауэ къеджащ 
адыгэм и тхыдэ гуузым, ИстамбылакIуэ               
гъуэгур къызы хэ щыж усэхэм. Нэхъыбэу гу-
лъытэ хуащIащ  хамэ щIыпIэ щыпсэу ди 
лъэпкъэгъу уса кIуэхэм я IэдакъэщIэкIхэм. 
Класс блыным фIадза Адыгэ ныпым 
хуэфэщэн щIэблэ къыдэбгъэкIуэтеиным 
гуа щIэ ехьэлIэн зэ ры хуейр къызыгурыIуэ 
егъэджакIуэхэр бэ лэ рыгъхэркъым цIыкIу-
хэм я лъэпкъ гуп сы сэр псыхьыным теу-                 
хуауэ. 

ГУГЪУЭТ  Заремэ.

Гъэсэныгъэм  и  зы  Iэмал

ТекIуахэр  ягъэгушхуэ
лъэну къаIэрыхьат респуб-
ликэм  и  район  псоми  ящыщ 
сабийхэм я IэдакъэщIэкI         
30-м щIигъу. Жюрим хэтащ 
КъБР-м щыIэ МВД-м дэ-
лажьэ Жылагъуэ советым и 
лIыкIуэхэмрэ ведомствэм и 
лэжьакIуэхэмрэ.

Зэпеуэм щытекIуащ Нал-
шык къалэ дэт курыт еджа-
пIэ №6-м и етIуанэ клас- 
сым щIэс Кабалоевэ Дания-
рэ и IэдакъэщIэкIыр. 

Къатинэ Iэминэ (Арщыдан 
къуажэм дэт курыт еджапIэ 
№1, 2-нэ класс ) етIуанэ увы-
пIэр къихьащ, Бэ лахъуэ 
Диа нэ (Тэрч къалэ, МКУ ДО 

ЦДТ, 6-нэ класс) ещанэ                
хъуащ.

Апхуэдэуи гулъытэ  хуа-  
 щIащ Нарткъалэ дэт курыт 
еджапIэ №2-м и 2-нэ 
классым щIэс Знаменская 
Александ рэрэ Май къалэм 
дэт гимназие №1-м и 2-нэ 
классым щеджэ Копыловэ 
Вероникэрэ ягъэхьэ зы рахэм. 

Урысейпсо зэпеуэм щыщу 
республикэм щекIуэкIам 
щытекIуар кIэух зэхьэзэхуэм 
Къэбэрдей-Балъкъэрым и 
цIэкIэ хэтыну Iэмал игъуэ-
тащ. 

БАХЪСЭН  Азэмэт.

ГъащIэ  узыншэм
хуэзыущий  зэпеуэ

Ди зэманым щIэгъэхуэб-
жьауэ цIыхухэм я пIэм робот-
хэр къоувэ икIи кIуэ пэтми 
абыхэм ди IэнатIэхэр яубыдынущ. Аращ 
лэжьэгъуэ махуэхэр е сыхьэтхэр гъэ мэщIэн 
хуейщ, жаIэу щIы тепсэ лъы хьыр.

IЭЩIАГЪЭЛIХЭМ зэрыжаIэщи, цIыхур Iэп-
щэкIэ щылажьэм зэманышхуэ текIуа дэрт. 
Псалъэм папщIэ, ХIХ лIэщIыгъуэм цIыхухэр 
сыхьэт 14-кIэ лажьэу щытащ. Сы хьэтийм дэ 
дыщыхуэкIуар Октябрь  ре во люцэ нэужьырщ. 
ГъэщIэгъуэнщ:  нэхъ зызыужьа промышлен-
ность зиIа Инджылызыр абы щытегушхуар 
ЕтIуанэ  дунейпсо зауэм иужькIэщ.

Япэм ящIэу щытам елъытауэ, иджы  зэ фIах 
лэжьыгъэр нэхъ гугъущ, еш зэ ры мыхъунум те-
щIыхьауэ жыпIэмэ. УадэкIэ  гъу щIым уеуэ-
нымрэ техникэ  зэп  кърып лъхьэнымрэ зэ хуэ-
дэкъым, лэжьа кIуэм жэуаплыныгъэ хэлъын 
зэ рыхуейр къыбощ тэри. Хьэршым ягъэ кIуэну 
ракетэм елэжьхэм ящыщ зыгуэр емыгугъумэ, 
 къэхъунур гурыIуэгъуэщ. Аращ цIыхухэм 
 за гъэпсэхун хуейщ  щIыжаIэр, роботым иджы-
ри хуэмыщIэ лэжьыгъэр щыуагъэн шэу зэфIи-
хын  пап щIэ. ЦIыхур емышауэ,  гукъыдэж иIэу 
бгъэ лэжьэныр нэхъ фейдэщ, кIыхь  лIыхьу ар 
IэнатIэм пэрыбгъэ тыным  нэхъ рэ. ЗэрыгурыIуэ-
гъуэщи, иджы рей  Iэ натIэ щIэ хэр зытегъэп-
сыхьар щIэныгъэшхуэ зиIэ цIыхухэрщ.

Дэ деувэлIащ техникэм зэрызиужьым и фIы-
гъэкIэ лэжьакIуэхэр лей щыхъу  зэ  маным. Зы 
лъэныкъуэкIэ ар фIыщ,  икIи къыпхуэмыгъэу-
выIэн Iуэхущ. Ауэ сыт  ящIэнур лэжьапIэншэу 
къэнэнухэм? Абыхэм къулейсыз  хъуни мыарэ-
зыуэ къэралым пэщIэувэни  къахэкIынущ. 
 КъухьэпIэ Европэр 1990 гъэхэм а Iуэхум щеува-
лIэм, псоми я лэжьэгъуэ зэманыр ягъэмэщIащ. 
Къэтщтэнщ Франджыр, Германиер, Бель гиер, 
Голлан диер: хэти тхьэмахуэм сыхьэт 35-кIэ 
лэжьэным, хэти - 38-м, хэти - 37-м хуэ кIуащ.

Лэжьэгъуэ зэманыр щагъэмащIэкIэ, я  ула-
хуэми  кIэрыхунукъэ? Шэч хэмылъу. Абы хэ-
кIыпIэу къыхуагъуэтаращи, ком паниехэм я 
фейдэм щыщ лэжьакIуэхэм  трагуашэ. Хьэ-
рычэтыщIэми къэ ралми  яфIэ фIыщэкъым я 
фейдэр зыIэ щIагъэ кIыну, ауэ цIыхуцIэ зиIэм и 
зыу жьыкIэм абы дригъэувэлIащ. Псалъэм 

пап щIэ, цIыхухэм я пIэкIэ 
лэжьэну роботхэр, меха-
низмхэр зыщI компаниехэм 

ят налогыр къа Iэтащ, зи IэнатIэр зы фIэ-
кIуэдхэм е зи лэ жьэгъуэ зэманыр зыхуа-
гъэмащIэ хэм я улахуэм кIэрамыгъэхун мурад-
кIэ. ЦIыхухэм ахъшэ ямы Iэмэ, къыщIэбгъэкI 
щыгъыныр, шхыныр, техникэр, н.къ. зы щэху-
нур хэт? Эконо микэр къызэтеувы Iэнущ, цIыху-
хэр  къулейсызмэ.

Хуэбгъэфащэу жыпIэфынущ къытпэп лъэр: 
цIыхур сыхьэтиплI мэлажьэ, апхуэдиз дыдэ е 
нэхъыбэ трегъэкIуадэ и щIэ ныгъэмрэ IэщIа-
гъэмрэ хигъэхъуэным, и узын шагъэм кIэ-
лъыплъыным.

ЗэрытщIэщи, ди къэралым, ди респуб ликэм 
заводышхуэ, фабрикэ куэд щы зэ хуащIащ 
иужьрей илъэс 30-м. 2000 гъэм къыщыщIэдза-
уэ IэнатIэу зэхуащIар нэхъы бэщ къызэIуахам 
нэхърэ.

Дыгузавэу, япэм щыIа къызэIутхыжыну яужь 
диткIэ къикIынышхуэ щыIэ къым. Дэ экономи-
кэмкIэ депхащ нэ гъуэщI къэралхэм. Япэм эко-
номикэм  лъабжьэ хуэхъуу щытар щIыдагъэ, 
газ промышленнострамэ, иджы щIэныгъэм 
епха технологие ехьэжьахэращ. Псалъэм пап-
щIэ, робот, шофёр хуэмей автомобиль къы щIэ-
зыгъэкIхэм яу быдащ бжьыпэр. Ахэр къы-
зыхащIыкIхэм ухуеи нущи, химием зеужь, иджы-
ри къэс щымыIа пкъыгъуэхэр къагупсыс. А 
 пкъы  гъуэхэр къызыхахри щIыуэпс хъугъуэ фIы-
гъуэхэращи, а про мышленностми зиужьынущ.

Сыт хуэдэ ди Iуэхур, цIыхущхьэм тепщIыхьмэ. 
Бжыгъэхэм мыращ жаIэр:  илъэс 15 - 70 ныб-
жьым иту диIэщ цIыху  мелуан 90, щылэжьэфы-
ну ныбжьым иту - мелуан 79,7-рэ. Дзэм хэтхэр 
хыумыбжэу, цIыху мелуан 71-рэ диIэщ лажьэу, 
IэнатIэ Iумыту - мелуан  12-м щIигъу. Иужьрей-
хэм ящыщ куэд унэм щIэсын хуей мэхъу, сыма-
джэм е жьы хъуам кIэлъыплъын, сабий япIын  
папщIэ. Мелуани  3 - 4  хуэдиз диIэщ лэжьэ-                
ну хуэ мейуэ. Ауэ ахэри цIы хущи, сымаджэ-              
мэ гъэхъужын, нэ гъуэщI кIи ядэIэпыкъун                       
хуейщ.

Зы къэгъэшыпIэ гуэрым нэсащ цIыхуцIэ 
зиIэр. ИкIи щIэныгъэкIэ, жылагъуэм и къы зэ-
гъэпэщыкIэкIэ япэ ищыфхэращ бжьыпэр 
зыIыгъынур.

МащIэ  щIэхъум
и  щхьэусыгъуэр

ЩIымахуэ кIуа лъандэрэ Урысей Фе-
дерацэм щIэуэ щаублащ зыплъыхьа-
кIуэ кIуэхэм мафIэгу щхьэхуэ  хухахыу. 
Псалъэм папщIэ, щIышылэ - гъатхэпэ 
мазэ хэм унагъуэ куэдым я сабийхэри я 
 гъусэу Москва - Великий Устюг - Костро-
ма - Москва яку дэта мафIэгумкIэ 
 къа кIухьащ.

IУЭХУР зэрыщытыр мыращ: мафIэгур 
пщэдджыжьым зы къалэм нос, цIыхухэм 
 махуэ псом абы зыщаплъыхь. Пщы хьэщ-
хьэм къокIуэлIэжхэри загъэпсэху, мэжей. 
Пщэдджыжьым ахэр нэгъуэщI зы къалэ 
нэсынущ.

Накъыгъэм и 1-м япэу ежьащ зыплъы-
хьа кIуэхэр  къезышэч «Жемчужина Кавка-
за» мафIэгур. Ар щэбэтым Москва къы-
щожьэри, Новороссийск, Кисловодск, 
Грознэ, Мэхъэч къалэ, Дербент, Волго-
град къалэхэр зэ щIегъэхьэ. Мы мафIэгум 
плацкарт, купейнэ, СВ, «Люкс» вагонхэр 
хэтщ. Билетыр сом мини 7,9-м къы щы-
щIедзэ, сабийхэм ейр нэхъ пудщ.

ЗыплъыхьакIуэ къежьэхэр хы ФIыцIэ Iу-
фэ яшэнущ, абыхэм ирагъэлъагъунущ 
Кисловодск и псы хущхъуэ ефапIэхэр, 
Шэшэн Республикэм и бгылъэ щIыналъэ 
щIэращIэхэр, Дагъыстэным и Сулак псы-
хъуэр, нэгъуэщI куэди.

Нэгъабэ и гъэмахуэ лъандэрэ ТIуап-
сырэ Абхъазым и Гагрэ къалэмрэ зэпещIэ 
зыплъы хьа кIуэхэр къызэры рашэкI «Сочэ» 
мафIэгум.

«Туризм и индустрия гостеприимства» 
зы фIа щауэ ягъэзащIэ лъэпкъ проектым 
хиу быдэу мурад зыхуа гъэувыжащ къэра-
лым и зы гъэ псэхупIэ дахэхэр транспорт 
лIэужьыгъуэ хэмкIэ зэрапхыну, цIыхухэм 
тыншу загъэп сэ хуну Iэмал иратыну.

Мы Iуэхур зэраублэрэ илъэс хъупакъым, 
дя пэкIэ абы нэхъри зрагъэужьынущ.

МафIэгум  ису  
зызыплъыхьхэр 

Дзэлыкъуэ щIыналъэм щыIэ Джэдмышх псы-
къелъэр зэрыгъуар зи жагъуэ мыхъуа къэ-
гъуэтыгъуейщ. Газетым къит хъыбарым те-
пщIыхьмэ, ар къыщIэхъуар къуажэм дашэн 
псы къыхашыну яужь ихьати аращ. ЩIыуэпсыр 
зыдж щIэныгъэлIхэм я псалъэ, я Iуэху еплъыкIэ 
щIэмыдэIуарэ е къулыкъущIэ гуэрхэм къазэ-
рыфIэщIым хуэдэу лэ жьыгъэр зэфIаха - сыт-
ми, егъэлеяуэ дахэ псыкъелъэр гъуащ, ди щIы-
налъэр зэрыгушхуэ щIыуэпс беягъым дыкIэ-
лъыIэбэми, къытхуемыгъэгъэзэжыну кIуэ -
дащ.

СИ къуажэжь Арщыдан иджыблагъэ сы кIуауэ 
псыхъуэм сыщыдэплъэм, слъагъур си фIэщ 
схуэмыщIу си гъусэм сеупщIащ, «псыр гъуауэ 
ара?» жысIэри. Ди сабиигъуэми къэ хъурт гъэма-
хуэм псыр цIыкIу щыхъу. Ауэ иджы зы ткIуэпси 
дэтыжкъым - мывэрэ, пшахъуэрэ, пхъэнкIийрэщ 
плъагъур.

Мэзыр Iисраф зэращIар щхьэусыгъуэ хуэ хъуауэ 
жаIэ. Къуажэдэсхэр куэд щIауэ теп сэ лъыхьырт 
мэзыр зэраIэщIэкIым. Иджы: «Мэз ди Iэжкъым, 
псыр къуажэм къэмыс щIыкIэ йо гъущыкI», - аращ 
Арщыдан щызэхэпхынур.

КъехьэкI-нехьэкI хэмылъу жыпIэмэ, щIыуэп-
сым епха гузэвэгъуэшхуэщ псыр зэрыгъуар. 
Арщыдан арыншами гугъу ехьырт псы зэфэн 
 ямыгъуэту, иджы я джэдкъази, я Iэщи, я хади псы 
щыщIэнущ. Ар зы. ЕтIуанэрауэ, бжьэпэм тес 
куэдым я унэм къыщIэкI бжьамийкIэ фIеип сыр 
псыхъуэм даутIыпщхьэу, псым ар зэры ху зэ-
фIэкIкIэ зыдрихьэхыу щытати, и чэзум а 
 мыхъу мыщIагъэр зыми къызэтригъэувыIакъым. 
Иджы дауэ зэрыхъунур? Хэт зыщIэр  псыхъуэм 
щызэтрихьэну фIейм къыхэкIынкIэ хъуну узыр?

МэзымкIэ згъэзэжмэ, ар ткIийуэ ямыхъумэмэ, 
зэхафыщIар, жыг щраупщIыкIа щIыпIэхэр къа-
мыгъэщIэрэщIэжмэ, дэри ди щIэблэри ды-
зыщыщIэнур жыдмыIэми гурыIуэгъуэщ.

Хъыбар щыIэщ УФ-м и Минпроторгым хамэ 
къэралхэм псэуалъапхъэ пхъэ хэкIыу яшэр игъэ-
мэщIэну, абы щхьэщатыкI пошлинэм хигъэхъуэ-
ну. Уеблэмэ пхъэхэкIхэр зы пIалъэкIэ ирырамы-
гъэшынри хэлъщ, ди къэралым ахэр лъапIэ, гъуэ-
тыгъуей зэрыщыхъуам къыхэкIыу. Зэрапхъуэнкъэ 
ди мэзхэр, нэгъуэщI къэралхэм я пхъэхэкI уасэр 
процент 30-м нэскIэ дыдейм нэхърэ щынэхъ лъа-
пIэкIэ.

ФщIэн папщIэ: 2020 гъэм доллар меларди 4,2-
рэ и уасэ пхъэхэкI Урысейм ирашащ. Китайм 
ищэхуащ и зэхуэдитIым нэхърэ нэхъыбэр. Абы 
унэлъащIэм къыщыщIэдзауэ сабийр зэры джэгу 
хьэп шып цIыкIум щыщIэкIыжу къыщыхащIыкIы-
нурэ, дэ къыдащэжынущ.

Зыгуэр къызыхэпщIыкI хъунум уемылIалIэу зэуэ 
пщэмэ, ар щIыдагъэми мэзми хуэгъэзауэ къа-
щти, зыкъэпIэтыну, зыбужьыну, уи цIы хухэм лэ-
жьапIэ IэнатIэ къахузэIупхыну гугъу мэхъу. Ар 
 долъагъуххэ ди къэралым и политикэ, экономикэ 
ухуэкIэр ихъуэжыну мурад зэрищIрэ.

Мэзи, хьэуаи,
псыи

ЩIыуэпсым теухуауэ уи нэр зыхуэбуфIыцI 
мыхъун Iуэхущ зи гугъу сщIынур

Къанэ щымыIэу зыхуей хуагъэзэжауэ Влади-
кавказ къыщызэIуахыжащ оперэмрэ балетым-
кIэ и Лъэпкъ къэрал театрыр - Санкт-Петербург 
и Мариинскэ театрым и къудамэр.

ШТРАУС Иоганн и «Летучая мышь» спектакл-
ращ абы япэу щагъэлъэгъуар. Санкт-Петербур-
грэ Осетие Ищхъэрэмрэ я артистхэм зэдащIащ 
мы лэжьыгъэр, Ма риинскэ театрым и дирижёр 
нэхъыщхьэ Гергиев Валерий я пашэу.

Абы зэрыжиIамкIэ, мы лэжьыгъэм иджыри 
куэд къыкIэлъыкIуэнущ, артистхэр дяпэкIи зэ-

Мариинкэм  и  къудамэ

дэлэжьэнущ, театрыр фIыуэ зылъагъухэр ягъэгу-
фIэн папщIэ.

Республикэм и Iэтащхьэм и къалэнхэр зыгъэза-
щIэ Меняйло Сергей жиIащ Оперэмрэ балетым-
кIэ театрыр Осетие Ищхъэрэм и хъугъуэфIыгъуэм 
щыщ зэрыхъуар. Къэрал къулыкъущIэм фIыщIэ 
хуищIащ театрыр къэ гъэщIэрэщIэжыным зи гуа-
щIэ хэзылъхьа Гергиев Валерий.

Къыхэгъэщыпхъэщ, блынхэм къищынэмыщIа, 
псори зэрызэрахъуэкIар, ар иджырей щэнхабзэ 
IуэхущIапIэ гъэщIэрэщIа зэрыхъуар.

КъБР-м ЩэнхабзэмкIэ и министерствэм, КъБР-м ЦIыхухэр егъэджэнымкIэ, щIэны-
гъэмрэ щIалэгъуалэм я IуэхухэмкIэ и министерствэм, «Къэбэрдей-Балъкъэр» ВТК-м, 
ВГТРК-м и «Къэбэрдей-Балъкъэр» ГТРК-м, «Эльбрус» тхылъ тедзапIэм, «Адыгэ 
 псалъэ» газетым, «Iуащхьэмахуэ» журналым я лэжьакIуэхэм, ЩIэныгъэхэмкIэ 
 Дунейпсо Адыгэ Академием, Дунейпсо Адыгэ Хасэм, Къэбэрдей Адыгэ Хасэм,                    
Адыгейм, Къэрэшей-Шэрджэсым я Адыгэ Хасэхэм хэтхэм гущIыхьэ ящыхъуауэ хъы-
бар фагъащIэ уэрэджыIакIуэ цIэрыIуэ, КъБР-мрэ КъШР-мрэ я цIыхубэ артист                       
Мэремы къуэ Хъусен Билал и къуэр дунейм зэрехыжамкIэ икIи абы и Iыхьлыхэмрэ и 
благъэхэмрэ яхуогузавэ.


